
        
            
                
            
        

    
	ГЕНРИ ЛАУСОН 

	ХЭЗЭЭ Ч ЯАХ ВЭ
(Австралийн өгүүллэгүүд)

	 “УЛСЫН ХЭВЛЭЛИЙН ГАЗАР” Улаанбаатар хотноо 1958 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ГЕНРИ ЛАУСОН

	Австралийн зохиолч Генри Лаусон, дарвуулт онгоцны жолооч байснаа Хожим Австралид очиж алт ухагч болсон, уг гарлаараа норвег ядуу эр Петер Ларсены ууган хүү болон 1867 онд төржээ. Ядуу зүдүүгийн бэрхэд хавчигдсан эцэг нь ажил эрж нэг газраас нөгөөд нүүж, бүтэн жилээр ч гэр орондоо ирдэггүй байсан тул Лаусон эжийдээ тус нэмэр болж, гурван дүүгээ харж асрахын учир сургуульд тасалдалгүй явж чадаагүй ажээ. Генри эцгээ даган хар багаасаа хонь хяргаж, үхэр хариулахаас аваад модчин, будагчны ажил хүртэл хийжээ.

	Гэр нь тус орны дорно эрэг хавийн томоохон хот болох Сиднейн ойролцоо ирсний дараа шүлэг бичиж сонинд хэвлүүлсэн бөгөөд 1888 онд анхны өгүүллээ бичсэнээс хойш Сиднейн сонинд өгүүллэг, шүлэг, найруулал бичдэг идэвхтэн болжээ.

	Уран утга зохиол бичих авьяастай Лаусон улс орныхоо дундуур амьдралын бэрхийг амсан хэрэн тэнэж уран зохиол бичсээр 1922 онд нас баржээ. 

	Генри Лаусон австралийн залуу утга зохиолын санд нэлээд уран утга зохиолын номоо үлдээсэн байна. Монголын уншигч олныг австрали уран зохиолтой танилцуулахыг зорилго болгож, түүний бичсэн өгүүллэгүүдийн эмхэтгэлийг орос хэлнээс хөрвүүлэн нийтлэв ээ.



	




	НАР ЖАРГАХАД

	Жек Дрю хөлөө гогцоонд хийж олсноосоо бариад доош ороход бэлхнээ уурхайн амны хажууд суужээ. Түүний ах эргүүлгийн наад талд, нөгөө ажилтан цаад талд нь зогссон харагдав. Жек уурхайн нүх рүү орохоосоо өмнө ах руугаа харснаа, гараа цочмогхон сунгаж:

	— Том ах аа! Та одоо нар жаргахыг хүлээгээд яах вэ гэв. 

	Тэгтэл Том, эргүүлгийн бариул дээр хоёр гараа тавиад юу ч дуугарсангүй. 

	— Доош нь оруулаарай! гэж цаадах нь хэлжээ. 

	Энэ хоёр Жекийг доош буулгалаа. Том мөн л эс дуугаран, ёотуугаа мөрөн дээрээ тавиад майхан руугаа явав. Гишүү мөчрөөр хийсэн задгай саравч дор зах банзан ширээн дээр цагаан төмөр таваг, сияан аяга, хүнхэр таваг, бас бус зүйлсийг хэдийн бэлтгээд тавьчихсан байлаа. Цай бэлэн, төмс, байцай чаначихсан, хонин тогоог нь галд ойртуулсан байв. Том, хоёр тавгийн хооронд аяны жижигхэн зуухан дээр гахайн шарсан өвчүү, үмх мах байгааг ажлаа. 

	Тэгээд ширээнээ суусан боловч нэг л аягүй оргиод хоол идэж болсонгүй. Өглөө, ажилд туршлагагүй, түргэн цухалддаг дүү нь хэрэлдэхэд хүргэжээ. Дараа нь Жек буруугаа хүлээж, эв түнжинтэй болохын анхны алхам хийгээд өршөөл уучлал гуйсан амой. 

	Том, суудалдаа байж ядан тамхи нэрэх гэж оролдов. «Том ах аа, та одоо нар жаргахыг бүү хүлээ» гэж Жекийн хэлсэн нь бас л дуулдаад байх шиг байлаа. 

	Хоёр цагийн дараа нар жаргах учиртай гээд биеэ тэсвэртэй барин нар луу харсаар л байлаа. Том, еврейн юм уу, хятадын юм уу эртний нэг яруу найрагчийн үгсийг бодлоо. Тэр угаас сүсэг бишрэлгүй хүн тул зохиогч нь хэн гуай ч байсан түүнд холбогдолгүй билээ. «Таны уурласнаар нар жаргахгүй... Таны хилэгнэснээр ер нар жаргахгүй шүү» гэсэн эртний яруу найрагчийн үг дахин дахин бодогдлоо. 

	Хэдийгээр түргэн цухалддаг хүмүүс ихэнхдээ сүрхий сэргэлэн авч тэдэнд ухаалаг өлзийтэй зөвлөгөө болмоор үйл энэ шүлэгт байгаа аж. Хэрэв тэд уурласан хилэгнэснээрээ нар жаргуулбал, энэ шүлэгт өгүүлсэнчлэн өөрсдөд нь дарамт болж, мань нөхдийг шөнөжин зовоох болно оо. 

	Том, хоосон газар луугаа явахаар боссоноо больж, дахин суугаад тамхи татаж сэтгэлээ засах гэж оролдлоо. Тэр, дүүгээ нэвт шувт хардаг боловч цаадах нь ахыгаа ойлгодоггүйд хамаг гай барцад байгаа билээ. Тар түрхийгээд авсан маань Жекийг яаж бухимдуулаа бол, яасан дурамжхан ажиллаж байгаа бол гэж ах нь бодож эхэллээ. Чийг даасан харанхуйд цор ганцаараа, ийнхүү маргасандаа дургүй нь хүрэв. Тэр хэдийгээр хүнтэй нийцдэггүй, хүйтэн шинжтэй залуу ч гэсэн яагаад ч юм нэг л чавганц шиг харагдав. 

	Том, ямар нэгэн шалтгаар доошоо оръё байз гэж бараг шийдээд байтал, уурхайд орох нүхний хажууд байсан нэг нөхөр нь гэнэт:

	— Том оо, Том оо! Христ бурхан өршөө, наашаа яваарай гэв. 

	Томын дотор палхийж, уурхай руу зээр шиг л жирийгээд хүрлээ. 

	Хашхирах дуун дуулдмагц алт эрэгчид төдхөн цугларав. Чухам юу болсныг тэр дор нь мэджээ. Ийм заяа нь хаясан газар дор бэхлээгүй ажиллана гэдэг даанч ухаан бодлогогүй хэрэг ээ. 

	Том урагшаа суга үсрэн гарч уурхайн нүх рүү:

	— Жек ээ! Түрүүлгээ харж хэвтээрэй! Тэгэхгүй бол үхнэ шүү! гэснээ,

	— Та минь ээ, хуучин уурхай руу ор гэж алт эрэгчдэд хэлээд, — Салхин сэнс, багаж хэрэгслийг нь гаргаадах. Бид түүнийг ухаад гаргаадахъя! гэв.

	Тэрүүхэн зуур аз болж эргүүлэг нь ч тэр хэвээрээ байгаа ашиглахгүй орхисон уурхай дээр салхин сэнс зоож хүмүүс хуучин мөргөцөг рүү бууцгаалаа. Бид хуучин мөргөцөгт бараг тулсан хэвтээ малталтаас өнгөрлөө гэдгээ Том мэдлээ. 

	Том өвдгөөрөө татсан нялцгар шавар дунд байраа ч хүнд өгөлгүй ухаан жолоогүй ажиллан, зөвхөн бяртай мундаг гараараа хүрз шүүрэн аваад хөл дороосоо бөөн шавар авч хаяхдаа л ёотуугаа тавьж байлаа. Би одоо дахиад зургаа, магадгүй найм ч алхана. Хэрэв нэлдээ цөмөрчхөөгүй бол дүүг минь няц дараагүй байх, шинэ мөргөцөгт түр зуур ч гэсэн амьсгаалж болно байх, гэж дотроо бодлоо. Томын духанд хөлс бурзайн бөнжгөнөж, тасалданги хачин дуугарах авч хүч тэнхээ нь сулралгүй, яг л хуучин хэвээрээ, урьдын адил хүчээр ёотуугаараа шавар ухаж, цаашаа явсаар байлаа. 

	Хоромхон зуур ажлаа зогсож чагнавал өмнөхөн нь ёотуудаж байгаа ч юм шиг, чулуугаар балбаж байгаа ч юм шиг дуу тод сонсогджээ. 

	Том өчүүхэн ч амсхийлгүй ёотуудаж байтал гэнэтхэн нэг цохилтоор шавар өмрөн унаж урд нь тавгийн аман чинээ нүх гарлаа. 

	— Тэнгэрийн аврал! гэж битүүхэн няхуур дуу цоорхойгоор дуулдав. 

	— Жек ээ! Чи амьд байна уу?

	— Ах аа, би амьд шүү! Та амжиж ирлээ. Надад зогсож байх газар алга аа... Арай л хавчигдаж үхээгүй байж байна... 

	Жек шинэ мөргөцгийн туурганд шахагдсан харагдлаа. 

	Том ёотуугаа алдаж, ардаа зогсож байгаа хүн рүү гэдгэсхийв.

	— Ээ, харла аа! Нуруу, нуруу! гэж хашхирлаа. 

	Тэгж байснаа тэр гэнэт сөхрөн унаж гараа тулан урагшаа зүтгэж хонгилын мухарт гарсан нүх рүү тэмүүлэв. 

	— Жек ээ! Амьсгаа авч болж байна уу?гэж Том шивнэн асуув.

	— Ах аа, юу болов?

	— Зүрх хагачих шиг боллоо. Жек... гараа нааш нь... Бушуулаарай... нар жаргаж байна... 

	Жекийн гар нүхээр сарвалзав. Том гарыг нь шүүрч авангуутаа нялцгай шавар луу нүүрээ шаан уналаа. 

	Хүмүүс түүний цогцсыг өргөн явсан боловч, хөнтрүү малталт нь зарим газраа дэндүү намхны гайгаар арга буюу бөхийж чирч явцгаалаа. Уурхайн аманд түүнийг авчирч олсоор оосорлоод дээш нь тат гэж дохио өгөв. 

	Ёотуугаар хэдэнтээ балбаж Жекийг нүхнээс дээш гаргатал ахынхаа цогцсын дэргэд өвдөг сөхөрлөө. Алт эрэгчид малгайгаа авч тойрон зогслоо. Нар ч жаргалаа.

	 


МАЛ ТУУГЧИЙН ЭХНЭР

	Шалыг нь зүсмэл зах банзаар хийж, дүнз, зах банз, арзгар барзгар холтсоор дүйж дайж барьсан хоёр өрөө өмгөр байшин байх ажээ. Өмгөр байшинтай залгаа, модны холтсоор барьсан гал тогооны нь өрөө, гонхтой хоёр өрөөний зайнаас ч уужимхан ажээ. 

	Эргэн тойрон ургасан ширэнгэ тэнгэрийн хаяа хүртэл үргэлжлэн харагдах бөгөөд энэ байшинг талын дунд барьжээ. Өөр байшин барилга хаа ч үл харагдана. Ширэнгэ нь голдуу угаараа ялзарч буй харь газрын навтгар алимын модод агаад, бут сөөг үгүй ажээ. Бараг ширгэсэн, нарийхан горхины үүгээр түүгээр ёрдойн сэрийлцэх хурц ногоон өнгөтэй хэдхэн царс харснаар нүд хужирлах уу даа. Арван есөн бээрийн зайд их замын хажуухантай буудлын гуанз бий нь соёлжин гийсэн газар луу орж байгаагийн тэмдэг ээ. 

	Урьд фермийн эзэн малчин агсан одоо мал туугч болсон хүн нь эзгүй, нэлээн хол газар хонин сүрэг тууварлан гарч эхнэр нь хүүхдүүдтэйгээ гэртээ үлджээ. 

	Хатаж гуриатсан юм шиг дөрвөн ноорхой жаал гэрийнхээ хаяанд тоглож байлаа. Нэг жаал нь гэнэтхэн:

	— Могой байна! Ээж ээ, энд могой байна! гэж хашхирав. 

	Наранд шарагдан хүрэн болсон, ширэнгэнээ оршин суудаг эцэнхий авгай гал тогооныхоо газраас гүйн гарч хүүхдээ шүүрэн авч зүүн талдаа ташаалдаад, саваа руугаа гараа явуулангуутаа:

	— Хаа байна тэр могой чинь, хаа байна? гэсэнд, 

	— Тэнд! Түлээ рүү орчлоо! гэж туранхай царайтай, арван нэгэн насны ууган хүү нь тэвдэн хашхираад, — Би атгаад авъя, хойшоо байцгаа! Энэ муу улаан сухайг базаад авъя! гэлээ.

	— Томми, нааш ир! Хатгачихна. Миний хэлж байгааг дуулж байна уу. Одоохон нааш ир, салбаганасан золиг минь!! гэв.

	Өөрөөсөө урт саваа ардаа барьсан жаал эхийнхээ үгэнд дурамжхан байснаа, 

	— Тэр, хэлээгүй юү, байшин доогуур орчлоо гэж хажуу тийшхэнээ болон баяр хөөр болж хашхирлаа. 

	Энүүхэн агшинд уг байдлыг гоц шохоорхсон, үл танигдах үүлдрийн шар нүдтэй, том хар нохой гинжнээсээ мултран могой руу давхин ирлээ. Гэтэл могойн сүүл зах банзны завсраар орчхож байгаа тэрүүхэн үед ирж хошуугаа шаалаа. Энэ үед жаал хүү нохойн сарьсан хоншоор луу саваагаараа татаж шалбаллаа. Нохой (Матар гэж дуудна) нь ер тоосонгүй газар ухан байшин доогуур яргах тул удаан ухуулалгүй гинжинд нь аваачиж уялаа. Энэ хэд, нохойноосоо хагацаж яахин болох аж. 

	Мал туугчийн эхнэр, хүүхдүүдээ, нохойн хонуурт оч гээд өөрөө могой харгалзлаа. Хоёр тавагт сүү хийж могой хууртан гараад ирж магадгүй хэмээн горьдоод байшингийн ёроолд түүнээ тавин цаг гаруй хүлээлээ, гарч ирсэнгүй. 

	Нар жаргах дөхөж, юу юугүй ширүүн бороо цутгах нь. Хүүхдүүдээ гэрт оруулах хэрэг гарлаа. Зах банзан шалны завсраар могой хэдийд ч магадгүй гараад ирж мэднэ гэдгийг санасангүй. Иймд хэдэн тэвэр мөчир гал тогооныхоо өрөөнд авчраад хүүхдүүдээ оруулав. Гал тогооны нь өрөө шалгүй, халцгай газар аж. Энд, хэдэн хадаасаар хааш яаш хадсан том ширээ байлаа. Ээж нь хүүхдүүдээ оруулаад энэ дээр гарцгаа гэжээ. Дөрвөн хүүхдийн хоёр нь жаал хүү, хоёр нь хуруун чинээ охин билээ. 

	Ээж нь хүүхдүүддээ идэх юм өгөөд харанхуй болохыг хүлээлгүй, байшиндаа орж, могой базаад авах вий гэж айж жинтүү, дэвсгэр цагаан даавуугаа бушуухан авч ширээн дээр жаалууддаа дэвсэж өгөөд шөнө туж, могой харгалзахаар дэргэд нь суулаа. 

	Тэгээд өрөөний булангаас нүд үл салган ширтэнэ. Сав суулганы бяцхан шүүгээн дээр мөчрийг нь тас тас цавччихсан зулзаган модон шийдэм байх бөгөөд мөн тэнд утас зүүтэй хэтэвч, «Залуу хатагтай нарын сэтгүүл»-ийн нэгэн дугаар харагдана. Нохойгоо ч бас гал тогооны өрөөнд оруулжээ. 

	Томми унтахаар тэрүүхэндээ шулганан байснаа, 

	— Гай болсон могойг алахаас нааш би энэ шөнө нүд анихгүй гэлээ. 

	Ээж нь 

	— Битгий хараа гэж чи хэчнээн хэлүүлдэг юм бэ гэв. 

	Нөгөө жаал хүү, хучлага дороо саваа нуутал, Жеки:

	— Ээж ээ! Томми модоороо бие рүү хатгаад байна. Гаргаж хая гэж хэлээч!! гэтэл Томми:

	— Турсага аа, дуугүй байгаач! Чи юу гээд байна? Биеэ могойд хатгуулах юм сан гэж бод оо юу? гэв. 

	Жеки дуугүй боллоо. 

	— Хэрэв чи хатгуулбал... гээд таг дуугүй болсноо Томми үргэлжлүүлэн, — Пэндийтэл хавдаж буглаад нэлдээ улайн ногоорч хөхрөөд ирнэ дээ. Тийм биз дээ, ээж ээ?

	— Дуугүй байгаач ээ. Наадахаа битгий айлга! Унт одоо! гэж ээж нь хэллээ. 

	Хоёр жаал унтах болсон авч Жеки мөн л «намайг хатгалаа» энэнд их зай гаргаж өгч гэж гоморхлоо. Томми:

	— Ээж ээ! Опоссумын1 дууг сонсож байна уу. Хүзүүг нь мушгих юм сан! гэж хэлтэл, Жеки уйлагнан:

	— Заяагүй муухай амьтад, бидэнд ямар саад болж байгаа биш гэлээ. 

	— За тэр! Дүүдээ хараал битгий зааж өг гэж би чамд хэлээгүй бил үү? гэж загнасан мөртөө ээж нь инээвхийллээ. 

	Жеки ч унтлаа. 

	Томми түр зуур чимээгүй байснаа, 

	— Ээж ээ! Хэдий ч гэсэн имжийг устгаж дуусгана гэж та боддог уу?

	— Базарваань хум пад! Би яаж мэдэх вэ! Унт. 

	— Могой гараад ирвэл та намайг сэрээх үү?

	— Сэрээнэ ээ. Унт, унт. 

	Түдэлгүй шөнө дунд боллоо. Хүүхдүүд унтаж, эх нь нэг үе юм оёж, нэг үе ном уншиж, хажууд нь сууна. Дандаа хана, шал руу ширтэн суугаад тэр юм уу, ширхийвэл л саваанд гар нь хүрсэн байдаг аж. Дуутай ширүүн бороо асгаж, зах банзны завсраар сийгсэн салхи лааг нь унтраачих гэж сандаргасанд авгай түүнийг авч ширээний булан дээр наалдуулаад сониноор халхаллаа. Цахилгаан цахилж сарсгар банзны завсраар, гялав цалавхийлээ. Тэнгэр огторгуй нижигнэн дуугарч усан бороо хувингаар асгаж байгаа юм шиг цутгалаа. 

	Матар хэмээх нохой нь шалан дээр хэвтэж, туурга өөд ширтжээ. Мал туугчийн эхнэр, могой бас л гарч ирээгүй байна гэдгийг мэдэж байгаа билээ. Хана нь завсар зайтайн гайгаар могой, өмгөр байшингийн нь шалан доогуур яваад орчихдог аж. 

	Энэ авгай өөрөө айдаггүй авч саявтархан дүүгийн нь эхнэрийн бяцхан хүү могойд хатгуулаад үхсэн нь түүнд арзасхийн бодогддог билээ. Тэгэхийн хажуугаар хань нөхөр нь яваад сураг чимээгүй хагас жил гаруй болж байгаа тул сэтгэл санаа зовнино. 

	Мал туугч нөхөр нь анх өөртэй нь айл гэр болж суухдаа, хонины ферм эрхэлж байжээ. Тэгээд 18... онд болсон ган гачигт үгүйрэн хоосорсон ажээ. Хань нөхөр нь үлдсэн хэдэн малаа алж идсээр дахиад мал туугч болохоос өөр замгүй болжээ. Мал туугчаар явж ирээд орон гэрээрээ, ойрхон хотхонд нүүдэллэн очъё гэж бодсон бөгөөд их замын хажууханд гуанз нээсэн дүү нь сард нэг удаа хоол хош дөхүүлж өгдөг ажээ. Мал туугчийнх бас хоёр үнээ, нэг унаа, хэдэн хоньтой билээ. Дүү нь авчирсан хоол хүнсний өртөг гэж ирэх болгондоо хониноос нь төхөөрч өрөөлийг нь өгөөд, үлдсэнийг нь аваад явчихдаг байлаа. 

	Энэ авгай хагас жилийг ганцаар шахам өнгөрүүлсээр одоо тэр байдалдаа дасжээ. Залуу бүсгүй байхдаа ийм тийм болно гэсэн сайхан бодол их л боддог байжээ. Гэвч хүүхэн хонгорын хүсэл мөрөөдөл, хатуу итгэл хэдийнээ сарнин үгүй боллоо. Амарч зугаацмаар санагдвал «Залуу хатагтай нарын сэтгүүл» эргүүлж, сэтгэлээ хуурдаг, бурхан тэнгэрийн ивээснээр хамгийн сүүлчийн маяг судалж ханадаг байлаа. 

	Нөхөр нь угаас Австри нутгийн хүн бөгөөд хүүхнийхээ адил юманд санаа зовдоггүй боловч чухамдаа яггүй эр билээ. Биед нь мөнгө байвал түүнийгээ хот руу аваачиж, хаан хүн гүнжээ хайрлах адил хямгаддаг байв. Бие биеэсээ хол байж дасчихсан, эхнэр нь ямар ч үед ганцаар байж сурчээ. «Санаа зовоод ч ашиг алга» гэж ярьдаг байлаа. Нөхөр нь заримдаа эхнэрээ мартчихдаг байж магадгүй боловч мөнгөний чек олонтой эгж ирвэл мөнгөнийхөө ихэнхийг эхнэртээ өгдөг байж. Мөнгө байж л өгвөл түүнийгээ авч хэд дахин хот орохдоо, төмөр замын вагонд унтлагын өрөө худалдан авч дээгүүр ордог, айлчин гийчин буух газар очдог билээ. Нэгэн удаа хүүхэндээ хоёр хүний суудалтай, жуузыг нь ар тийш налуулсан тэрэг худалдан авч байснаа, түрүүчийнх шигээ бас л хоосорч орхисон билээ. 

	Эднийх энэ ширэнгэд нутагшин сууснаас хойш хоёр хүүхэд төрүүлсэн бөгөөд нөхөр нь согтуу эмчтэй дайралдаж хүчээр түүнийг дагуулаад гэртээ ирж амжаагүй явтал нэг хүүхэд төрсөн билээ. Энэ үед эхнэр нь ганцаараа тамир тэнхээ алдран халуурчээ. Хөөрхий эхнэр нь бурхан тэнгэрт залбирч тусламж эрсэн байна. Ойр хавьдаа цуутай Хар Мэри2 хэмээх хүүхнийг бурхан заяажээ. Тэгэхдээ урьдаар түүн рүү өвгөн Жиммиг илгээж тэр нь Хар Мэрийг заяасан буюу Жимми хар толгойгоо үүдээр цухуйлган учрыг нэг нэггүй мэдээд «Ахайтаан, тайван байж ажаамуу, би горхины захад байгаа эмгэнээ дагуулаад ирье» хэмээн уриалгахан хэлсэн юм байх. 

	Хар хүний нь эзгүйд нэг хүүхэд нь үхэж, эх нь морь унаж, үхсэн хүүхдээ тэврээд тус дэм эрж арван есөн бээрийн газар явсан байжээ. 

	 

	 

	Барагцаалбал шөнийн хоёр цаг лав болсон дог оо. Тулганы гал ч унтарчээ. Матар хэмээх нохой хөлөө дэрлэн, байшингийн туурганаас нүд үл салган хэвтэнэ. Түүнийг сайхан нохой гэж хэлэхээргүй бөгөөд өдрийн цагт бол үс ургаагүй, зөндөө олон халцархай сорвийг түүний биеэс үзэж болно. Энэ нохой гадаа байхдаа ч, газар доогуур орсон ч айдаггүй юм. Бух хараад оготно руу дайрч байгаа муур шиг л шууд дайрдаг аж. Имж барьдгаас гадна бусад нохдыг хэдэрлэдэг, эзнийхээ төрөл садан, найз нөхдөд ч давхидаг билээ. Харин эд нар нь ховорхон үзэгддэг ч тал бий. Тэгсэн мөртөө заримдаа огт танихгүй хүнд эрхэлдэг байлаа. Могойд их ярдаг, олныг ч барьж хаясан агаад түүнд хатгуулж үхэх тавилантай байж болох билээ. Могойн анчдын ихэнх нохой ийм л заяатай байдаг даа. 

	Мал туугчийн авгай цаг өнгөрөх тусам юм бага оёж, харж хянан чих тавингуутаа элдвийг сэтгэн бодлоо. Юуны өмнө амьдралаа бодох бөгөөд өөр юугаа ч бодох вэ дээ. 

	Хурын ус буусны ачаар ногоо сэргэнэ гэж бодонгуутаа нэгэн удаа хар хүнийхээ эзгүйд ширэнгэ дотор түймэр унтрааснаа санав. Тэгэхэд өвс ногоо өндөр ургаад хатчихсан, байшин нь түймэрт автагдаж мэдэх аюултай байлаа. Учир иймд тэр авгай нөхрийнхөө хуучин өмдийг өмсөж дух магнайгаараа хөлс бөнжгөнөтөл, тортог болсон гараа хөлөртөл, навч мавчийг нь ч унагаагүй бүдүүн мөчрөөр түймрийн гал цохилоо. Ээжтэйгээ зэрэгцэн их л зоригтой түймрийн гал балбаж байгаа Томми, дөлийг нь харчхаад догдлон хөөрч, харин дүү нь «Ээжийгээ өрөвдөж» халшраад дуу алдан хашхирчээ. Чухам яадаг ийдгээ алдчихаад байхад нь ширэнгэнээ оршин суудаг дөрвөн хүн туслахаар ирээгүй сэн бол энэ авгай түймэр унтрааж дийлэхгүй байсан биз ээ. Яаран сандран гүйж очоод жаал хүүгээ тэврээд авах гэсэнд цаадах нь «Хар тортог болчихсон хүн»-д тэврүүлэхгүй гэж бухимдан чарлатал, тун үнэрч сонорчдоо хүүхдийн дууг итгэлтэй таньдаг Матар хэмээх нохой (зөнөг, дүлий) нь тэвдсэндээ эзнийхээ дууг ч танилгүй ярдаглан давхиж ирээд, зузаан даавуун өмднөөс нь үмхээд авсан бөгөөд гагцхүү Томми дөрөөн сураар ороолгож авахад л сая тавьжээ. Сүүлээ хавчсан нь, тусгүй явдалдаа урам хугарч, буруутсаныгаа мэдүүлж байгаа юм уу гэмээр санагдсан амой. Энэ нь хүүхдүүдэд олон жилийн турш дурсан санаж, инээж хөхрөн ярьж явмаар, дурсгалтай өдөр болсон билээ. 

	Нөхрөө эзгүйд, үертэй яахин тэмцсэнээ бодлоо. Олон цагаар усан бороонд шавшуулан гадаа зогсож, гол дахь далангаа урсгахгүйн тулд татаал ухавч, дорхноо усаар дүүрэн халиад хүч хүрэлгүй урсгасан билээ. Ширэнгэд оршин суугч хүүхнүүдийн хүч тэнхээнээс давсан юм олонтоо байдгийг алийг тэр гэх вэ. Маргааш өглөө нь далан усанд автагдан урсахад хөөрхий эмэгтэйн зүрхийг нэг юм базаад авах шиг болж, хань нөхөр нь бодогдон, гэртээ ирээд олон жил махран зүтгэж босгосон юмныхаа эвдэрч хэмхэрснийг яаж харна даа гэж бодоод уйлжээ.

	Үнээнүүдийн нь уушги өрөвсөж цусаар ханиахад, өвчин эмгэг бараг тусч үзээгүй малдаа эм тан өгч, элдэв шалдвыг хийсэн авч хоёр сайн үнээгээ үхэхэд дахин уйллаа. 

	Бас нэг удаа галзуу шартай (үхэр) өдөржин байшиндаа хориглон тулалдахдаа сарсгар банзныхаа завсраар цахиур буугаа цэнэглэж хэдэнтээ бууджээ. Өглөө болоход сая сэтгэл амарсан бөгөөд ширийг нь хуулж аваад, долоон төгрөг зургаан мөнгөөр худалдсан аж. 

	Дараа нь хэдэн шувууны нь дэгдээхэйг шүүрэх гэсэн хэрээ, бүргэдтэй мөн л тэмцжээ. Тэмцэх аргаа дороо олдог байлаа. 

	«Ээж ээ, хэрээ!» гэж хүүхдүүд нь дуудангуут эх нь хогийн шүүр шүүрэн авч гараад буудах адил шагайн «пүн!» гэж дуугарчээ. Хэрээ хэдий арга зальтай ч гэсэн авгайнхад арай л хүрсэнгүй даруй үргэн нисжээ. 

	Дээрэмчин ч юм уу гэмээр, тэнүүлчин байж ч магадгүй, их л согтсон нэг хүн энэ авгайд үзэгдэж үхтэл нь айлгав. Зүс үл үзсэн, сэжигтэй тэр хүнд, миний хүн хоёр хүүгийнхээ хамтаар далан засаж байгаа, мал хариулж яваа, энэ тэр гэж ярьсанд цаадах хүн нь чухам хаана байна, уулзах юм сан гэдэг байлаа. 

	Дөнгөж долоо хоног өнгөрөөд байтал, хар хүн нь эзгүй гэдгийг лавтайяа мэдсэн, луйварчин байж ч мэдэх свегмен3 хүн пүүгээгээ гонхон дээр тавьчхаад ирж хоол унд нэхэв. Гэрийн эмэгтэй идэх юм өгтөл, би танайд хоноё гэлээ. Нар ч жаргав. Ийм үг дуулаад олбогт вандангаасаа нуруу модыг нь салган авч, нохойгоо оруулж ирээд, нэг гартаа өнөө модоо барьж, нөгөө гартаа Матраа хүзүүвчнээс нь барьж үл таних хүний эгц урдаас хараад "Туу!" гэв. 

	Цаадах хүн хүүхэн рүү нэг харж, нохой руу нэг хараад, аягүйрхэн:

	— За яах вэ хө, гэжээ. 

	Тэр хүн яваад өглөө. Нохойн байдал нь зоримог, шар нүд нь аягүй эргэлдэх бөгөөд түүний ам, нэр нэгтийнхээ амыг үнэнхүү санагдууллаа. 

	Могой гараад ирэх вий гэж харсхийн, задгай зуухныхаа дэргэд сууж байхдаа авгай цөөнгүй баярласнаа дурсан бодов. 

	Өдөр өдрийн байдал усны хоёр дусал шиг ижилхэн агаад ням гараг болгонд өөрөө гоёж гоодон, хүүхдүүдээ бас янзлаад, жаалыгаа ч мөн хувцаслуулж хүүхдийн хуучин тэргээ түрэн, ширэнгэ доторх замаар зугаалдаг байж. Хот дундуур зугаалах гэж байгаа юм шиг санаа тавин, хүүхдүүдээ хувцаслаж гоёдог билээ. Тэгэвч энд үзэх харах ч юмгүй, уулзах учрах ч хүн үгүй байдаг аа. Энэ замаараа хорин бээрийн газар ч явж болох бөгөөд, хэрэв ширэнгэд л оршин суудаггүй бол энд үзсэн харсан юмнаас ганц нь ч таны санаанд үлдэхгүй биз ээ. Юу л харагдана, дандаа нэг янз, нөгөө л навтгар модод үзэгдэх тул дотор хачин болоод чухам харсан зүгтээ гүймээр, галт тэргээр давхимаар, тэнгэрийн хаяа хүртэл... түүнээс ч цааш, галт онгоцоор хөвмөөр санагдана аа. 

	Тэгэвч ширэнгэнээ оршин суугч энэ хүүхэн аглаг газар амьдарч сурчихжээ. Хань нөхөртэй болсон анхныхаа жил энэ нутгаа үзэж чаддаггүй байсан бол одоо үүнээс өөр нутагт байя гэх нь ээ нь ч ондоо газаргүй билээ. 

	Хар хүнээ ирэхэд хэдий баярлавч, яриа дэлгээд байдаггүй хэр нь яарч тэвдэн, хөл амралгүй ажиллах гэдэггүй аж. 

	Гагцхүү амттай сайхан хоол хийж өгөөд, хүүхдүүдээ аятай хувцаслахыг хичээх билээ. 

	Энэ хүүхэн хувь заяандаа гомддоггүй бололтой. Үр хүүхдэдээ хайртай авч ер эвийлэн суудаггүй, тэдэндээ ширүүн билээ. 

	Энэ хүүхний амьдарч байгаа ахуй нөхцөл «Эх хүн шиг эелдэг зөөлөн» ялдам уриалгахан байя гэхэд даанч аргагүй. 

	 

	 

	Үүр цайх дөхөж байгаа бол уу гэмээр боловч цаггүй тул яахин мэдэх билээ. Лаа нь шатаж дууслаа. Өөр бариадах лаа байхгүйгээ ч мань хүүхэн мартаж орхижээ. Задгай зуухандаа хийх түлээ авчрахаар нохойгоо эндээ түгжиж орхиод яарсхийн гарлаа. Бороо арилжээ. Сайх авгай ухасхийн саваа модоо авч гаран, бүгдийг тар... няр... хийлгэж хугачив. 

	Өчигдөр нэг хүүд шан өгнө гэж мөчир гаднаа татуулсан бөгөөд түүнийг ажиллаж байх хоорондуур алга болсон үнээгээ эрэхээр өөрөө явжээ. Мал туугчийн авгай үнээгээ цаг гаруй эрж, тэр хооронд хүү ч цаг дэмий үрэгдүүлсэнгүй. Авгай гэртээ эгж ирээд, гал зуухныхаа урд талд сагсайтал хураачихсан бөөн мөчир байхыг хараад гайхаж, ийнхүү сайхан санаа гаргасанд нь шагшин магтаад одоохондоо татах хүнгүй байгаа хайрцаг тамхиар шагнаад явуулжээ. Тэгтэл өнөө багсайтал овоолчихсон мөчир нь дундаа хоосон байлаа. 

	Одоо түүнд гомдож, ширээний хажууд суугаа эмэгтэйн нүдэнд нь нулимс гүйлгэнэсэн харагдана. Нусны алчуураа гаргаж, нулимсаа арчих гэж байгаад хуруугаараа нүдээ хатгачив. Уранхай алчуурынх нь нэг цоорхойгоор эрхий хуруу нь, нөгөө нэг цоорхойгоор долоовор хуруу нь орчихсон хэрэг ажээ. 

	Эзнийхээ ийм хөгтэй явдалд нохой ч гайхав. Тэр хүүхэн инээд хүрэм, тун хурц ухаалаг байдал гаргадаг, ер нь ч ширэнгэнээ оршин суугчдад элдвийг ярьж хөгжөөдөг байна. 

	Өнгөрсөн жил өнөөдрийнх шиг инээдэмтэй юм болсон аж. Нэгэн удаа энэ хүүхэн «олигтойхон уйлаад авъя» гээд уйлж суутал хөгшин муур, банзлыг нь хөлөөрөө илэн илсээр «бас л уйлж орхижээ», тэгэхэд нөгөө хүүхэн тэвчилгүй инээд алдсан гэнэ. 

	Нар тусах дөхжээ. Задгай зуухандаа мод өрдсөн тул гал тогооны өрөө нь халуун бүгчим байлаа. Матар нь хана руу байн байн харна. Тэгснээ гэнэт соотгосхийн урагшаа жаахан мөлхөх бөгөөд бие нь арзасхийсэн бололтой. Сэрвээний нь үс арзайн босож, шаргал нүд нь босоход бэлхнээ гялалзлаа. 

	Гэрийн эзэн бүсгүй, юу болох гэж байгаагийн учрыг мэдэж, модоо шүүрэн авлаа. Туурганы доод банзны хоорондуур харагдах цоорхойгоор шүр мэт хорлонтой хос нүд гялалзав. 

	Хар могой толгойгоо нэг үе гозосхийлгэн, нэг үе навтасхийлгэн аажуухан, тохой хэртэй урт цухуйлаа. 

	Нохой хөдлөхгүй хэвтэх бөгөөд эзэн нь ч мэлмэрчихсэн сууж байв. Могой хоёр тохой хэртэй урт гарч ирэв. 

	Сайх хүүхэн модоо далайтал могой амь өрөгтэйг мэдсэн бололтой өөр нэг завсраар толгойгоо шургуулж, даруйхнаа сүүл нь гялсхийв. 

	Матар босон харайж эрүү нь тап тупхийв. Энэ удаа нохой хожимдож боссон бөгөөд тэгээд ч могойн бие шал, банз хоёрын завсраар орчхож байхад түүний хоншоор бүдүүн учир багтахгүй билээ. Могойн сүүл дахин цухалзахад эрүү нь ахин тап тупхийв. Матар сая хожимдож хууртсангүй, могойг татан гаргаад иртэл хоёр дахин тасхийх нь тэр ээ! Нөгөө хүүхэн модоороо хоёр дахин цохиод авчээ. Матар дахиад ухасхийн таттал мөн л цохиод авлаа. Нохой хойшоо угзран татсаар, таван тохой урт хар могойг суга татан гаргаад ирэв ээ. Могой чавхдан жарвалзах агаад хүзүүгээ эргүүлэх гэж оролдоно. Гэвч муйхар том биетэй боловч тайган халтар шиг хурдан нохой түүнийг чихалзуураар нь үмхжээ. Тэгээд аль нэг хүн, үзэн ядсан юмаа бахаа ханатал даажигнаж байгаа юм шиг өнөө могойгоо тал тал тийш савчлаа. 

	Том хүү нь гэнэт сэрж мод барьсаар орноосоо сугаран гарах гэтэл эх нь тэнхээ ихтэй гараараа бариад авлаа. Хэдэнтээ цохиж могойны нурууг хэд хэдэн газраар хугаллаа. Могойн толгойг бяц цохихдоо нохойныхоо сарьсан хоншоорыг шалба буулгав. 

	Хярамцаг болтол балбаж орхисон могойгоо задтай зуух руу шидэж, дээрээс нь мөчир хаяад, могой хэрхэн шатахыг сонирхон харлаа. Хүү нохой хоёр ч мөн сонирхов. 

	Эзэн эмэгтэй нохойныхоо толгойг илэх бөгөөд шаргал нүдэнд нь хорссон байдал үгүй болсон харагдлаа. 

	Жаал дүү нар нь сэтгэл амраад унтацгаахад гагцхүү саарин хөлтэй, дээдгэр цамц өмссөн хүү л гал руу ширтэнэ. Дараа нь ээж рүүгээ харж, нүдэнд нь нулимс гүйлгэнэсэн байхыг үзээд хүзүүдэн тэвэрч аваад:

	— Ээж ээ! Би хэзээ ч тууварчин болохгүй ээ! Хэрэв тийм болбол үхлийн муугаар үхэг! гэв. 

	Эх нь хүүгээ наршсан элгэндээ тэвэрч үнслээ. Тэр хоёулаа ширэнгийн цаанаас тусах гэж байгаа нарны бүүдгэр туяаг ширтэн нар тусахыг хүлээлээ.

	 


ЖОНСОВЫН НАРИЙН ГУДАМЖ

	Жонсовын цухалхан гудамжинд нэгэн эмэгтэй суудаг байлаа. Тэр өглөөнөөс аваад үдшийн бүрэнхий хүртэл албан тасалгаа цэвэрлэж, дотуур хувцас угаан, өвчтөн хүмүүсийг асарч, зав чөлөөгөөрөө гэр доторхоо эмхэлж цэгцлэн (өдөржингөө хүүхдүүд бужигнадаг тул «яг л гахайн байр» шиг бохир муухай гэж тэр эмэгтэй өөрөө хэлдэг аж) гэртээ хэвтээ өвчтөнийг асарч сувилан хоол ундыг бэлтгэдэг байлаа. Тэднийх ам бүл тийм олуул биш, тэгэхдээ дийлэнх нь багачуул, эх нь гэм халгүй байхад хүүхдийн хэн нэг нь ямагт өвдөж зовоодог билээ. Энэ эмэгтэй эзний хувцас хунарын хамт юмаа угааж цэвэрлэх нөхцөл олж чадаагүй, нүдийг нь манаж байгаад хийчихье гэж зүрхлэхгүй бол өөрийнхөө юмыг гэртээ угааж арчдаг ажээ. 

	Энэ эмэгтэй үргэлж баргар царайтай явдаг байлаа. Хоёр дахь нөхөр нь нас барсан тул сүнс нь босоод ирэх вий гэж ямагт айдаг ажээ. Түүний ууган хүү ажилгүй учир завтай байдаг. Өөрөө бол хараахан үгүйрэл хоосролд ороогүй билээ. Хүү нь дандаа шунахайрч байдаг болсноос ядуурахын туйлд хүрэх вий гэдэг бодол түүнийг юунаас ч илүүгээр айлгах болжээ. Сайх эмэгтэй хүүгээ нэг хоёр төгрөг, цэвэр цамц, зах сэлтээр хуурч чадах боловч эндэж үгүй болсон нөхрөө ямар ч үнээр эгүүлэн авчирч үл чадна. Юунд хэмээвэл нөхөр нь «гэрийн эзэн» гэж өөрийгөө өөрөө хүндлээд хүүхнээрээ орон байр, юмаа угааж байхыг, бас пиво авч өгөхийг шаардана. 

	Хүүхдүүдээ тэжээхээр албадан хийж байгаа юм шиг ажиллаад тэдний зөв ч бай, буруу ч бай эх адаггүй үглэдгээс хүүхдүүд нь түүнээс болж муу зан сурчхаад хэлснийг нь тоохоо байжээ. Энэ эмэгтэй тэрэгний шар шиг махран ажилладаг, тэгээд ч ууртай аж. Хэнд ч хэлэхээргүй «Тийм айхтар зовлон байдаг» учир дуугүй л дотроо зовж явдаг билээ. 

	«Зав чөлөөндөө» оюутнуудын цамцны шинэ хажлага, захыг нь оёдог байлаа. Тэд нь Жонсовын нарийн гудамжинд суудаг биш, баргар царайтай энэ хүүхнээр ажлаа хийлгэдэг, эзэгтэйн ойролцоо сууцгаадаг аж. Тэгэхдээ тэд бидний цамцыг энэ эмэгтэй оёдог гэж мэддэггүй байлаа. Хэрэв энэ нь мэдэгдсэн бол Жонсовын нарийн гудамжны бохир муухайг тэд андахгүй болж эмч болохоор зорилхийлж байгаа оюутнууд яриагүй шууд дургүйцэж болох аж. Орон сууцны эзэгтэй цамцыг нь засаж янзлуулахаар авахдаа оюутнуудаас, «зав чөлөөндөө» гэрийн ажилдаа дарагдсан, бас авсан юмаа оёхоор ямагт бухимдаж байдаг, бэлэн зэлэн хажлага, зах худалдаад авчих боломжгүй, баргар царайт эмэгтэйд өгдгөөсөө хоёр дахин илүү хөлс авдаг билээ. Юу ч болтугай «Хүндтэй авгай» байсан бөгөөд түүнийг Жонсовын нарийн гудамжныхан «Эспинолл ахайтан» гэж нэрлэдэг боловч, баргар царайт эмэгтэй, хүүхдүүдийг минь хэлж байгаа биш, намайг хэлж байгаа хойно ялгаа юу байна гээд юу ч гэсэн үл хайхарна. Аяга цай ууж, амрахаа ч юманд бодолгүй аль нэг юманд таалалтай байвал зөвхөн түүндээ л өчүүхэн ч атугай сэтгэл ханамжтай байдаг аж. 

	Эспинолл ахайтанд хэцүү явдал тохиолддог л байлаа. Тэр, мөнгийг тун нарийн тооцож авч явдаг, ялангуяа бямба гарагийн орой булай муухай, ядуурал хоосрол, өмхий үнэр танар нь дэндсэн, шинэвтэр хотын үзүүлэн болсон, Патриха гэгээний зээл дээр явж байхад нь хагас мөнгө л дутвал олоход бэрх санагдаж санаа зовдог билээ. Тэгээд зэс зоос болгоныг архинд нэвтэрсэн хүн шиг сэтгэл түгшин тоолдог байлаа. 

	Түүний өмгөр байшин, санаа тавьж байдаг юм бүхэн дээр нь өөр дээр нь юу юугүй нурмаар болсон тул «Жаахан ч атугай засаж өгөөч» гэж эзнээсээ гуйхгүй байж тэр яахин чадах билээ. 

	Шаргуухан гуйсны эцэст эзэн, (харин адрын шаваас нурж, нэг хүүхдийг нь өвдтөл ёолуулсан хойно ирсэн шүү) Эспинолл ахайтан, «манай гэр» гээд долоо хоногт арван төгрөг төлж аргагүйд л сууж байгаа «гал тогооныхтойгоо гурван өрөө сууц» гэж нэрлэх төдий, шаваас нь уначихсан харанхуй тасалгаануудад «хэрэгтэй гэсэн газар нь засвар хийлгэхээр» хоёр ажилчнаа илгээв.

	Зарлага эхлээд орой сууцны хөлсөө авч «ямагт сандаргагч» гэж өөрөө нэрлэдэг квитанцаа өгөөд мөнгийг эзэндээ шилжүүлнэ гэдэг байлаа. Тэгээд хожим нь миний мэдлийн юм биш болохоор, би яаж ч тус хүргэх арга алга, бүгдийг нь эзэндээ барьчихсан гэдэг аж. 

	Энэ хүн чухамдаа үнэнээ хэлдэг байжээ. Гагцхүү орон сууцны хөлс хурааснаараа өөрийн сууцныхаа хөлсөнд төлөх юм олж авдаг хүн билээ. Энэ хүн нийгэм нь харж үзэх талаар таг, өлөн зэлмэн амьдрахын эрхээр эсвэл дэндүү их ядрал доройтолд нухлагдан Жонсовын нарийн гудамжинд толгой хавчуулдаг энэ тэр хүмүүсийн хүчээр, гол төлөв энд суудаг ам бүл олонтой гоонь эр, авгайчуулаас сууцны хөлс хураахад нь «бүдүүн» эзэндээ тусалж, орон гэрээ аргацааж байдаг билээ.

	Зарлагын боддог зөв байхаас өөр яах вэ. Саявтархан эзэн авгай орон сууцны хөлс төлөхөө хагас сарын хугацаагаар хойшлууллаа гээд нэгэн байшинд нь арван таван жил суусан айлыг хөөж гаргалаа. Тэгээд өөрсдийнхөө юмыг авч болох зөвшөөрөл олгоод «олон жил, айл байсан хөршдөө би ийнхүү зөөлөн сэтгэл гаргалаа шүү» гэж тайлбар өгчээ. Үзтэл гэрийн эзний боддог ч зөв байж. 

	Зарлага, болох бүтэхээр төвөг ярвиггүй амьдрах, юм олохыг эрмэлздэг нь зүй ёсны хэрэг. Байшингийн шаваас нурж унахад, гэрийн эзэнд тэр даруй мэдэгдэж, шаргуухан шаардсан тул эзэн арга буюу:

	— За яах вэ, бэлтгэгч Уайтэд учраа гарга гэж тэр эмэгтэйдээ хэлээрэй. Цаадах чинь хүн явуулж, ямаршуу юм хиймээр байгааг нь үзүүлнэ биз. Над руу ахин бүү үглэн ирээрэй гэжээ. 

	Уайт, уг нурсан газрыг нь үзээд шаварчин, мужаан слесарь нарыг илгээв. Шаварчин адрын нүхийг томсгон, сүрэлтэй шавраар бөглөж, мужаан шалны цөмөрхий дээр банз хадаад, нөгөө слесарь нь гал тогооны газрын ус гоожоод байгаа хоолойг заслаа. Ингэтэл өөр гурван газраар ус шүүрлээ. Бэлтгэгч, Эспинолл ахайтан руу засварын хөлс мөнгийг бодож ирүүлэв. 

	Мань эмэгтэй бэлтгэгч рүү очиж хөлс мөнгийг би төлөхгүй, харин байшин хөлслөгч өгнө гэж хэлэв. Бэлтгэгч, эзэнтэй уулзаад намайг чам руу явуулсан гэж өчжээ. Сууц хөлслөгч эмэгтэй гэрийн эзнийд яарсхийн очтол зарц бүсгүй, мөнгө хураагч зарлагынд оруулав. Цаад хүн учир байдлыг сэтгэх авч түүнд хамаагүй хэрэг тул тус хүргэж үл чадна. Арга ухаан ороод байх юмгүй ч гэсэн чам шиг иймэрхүү байдалтай хүүхнүүд хүрч үзээгүй, миний орны ажлыг хий гэж гуйлаа. 

	Сайх эмэгтэй, нааш цааш нь болгож дөнгөсөнгүй, харин юу л болбол болог гэж шийджээ. Бэлтгэгч нэхэмжлэл ирүүлж, мөнгийг хураалгахаар зарлагаа илгээлээ. Ахин ирүүлж, дахин илгээлээ. Дараа нь шүүхэд өгнө ч гэж сүрдүүлж үзээд, сүүлд нь занасныхаа ёсоор болгосон аж. Орон сууцны хөлсөө хоёр долоо хоног өгөөгүй тул нүүрс түлээний худалдаа хийдэг наймаачин (арван таван жилийн турш худалдан авч ирсэн билээ) өгөөдөх гэж яаруулаад байгаа нь мөн түүнчлэн өдий хүртэл сохор зоосны өр ширгүй, арван таван жилийн турш сүлбээтэй яваа идэш уушны зүйл худалдагч бий нь, байдлыг муудуулах төлөвтэй. 

	Байшин хөлслөгч эзнийд орж амжсан авч цаад хүн нь байшин бариад хөлслүүлэн сүүлд нь өөрийн хүчээр засварлуулж байя гэж бодсон юм алга хэмээн товчхон хариу өгчээ. 

	Ойшоогдож өгөхгүй хавчигдан байсан энэ эмэгтэйг харж үзэх болсон авч чухам үздэг газар нь энэ биш ээ. Ийм байдал сэтгэл санаа засмаар боловч ашиггүй билээ. Өөр эзний байшин хөлслөхөд айл хөрш суудаг нэгэн эмэгтэй халуунаар талархан дэмжиж гэрч болж өгье гэж саналаа хэлжээ. Байшин нурсан тухайгаа мэдүүлж яваа эмэгтэйгээс орон сууцны хөлс хураагч зарлага, гэрчээр яах вэ, миний оронд оч гэж гуйлаа. 

	Брок ээж түүнийг чадах ядахаар тусалъя гэхэд сэжиглэн таг дуугүй байлаа. Адрын шаваас унасан яг тэр өдөр тэрүүхэн зуур гэртээ байгаагүй Эспинолл ахайтны хүүхдэд тус хүргэхээр эн тэргүүнээ чухамхүү Брок эжий л ирсэн билээ. Эспинолл ахайтан энийг дуулангуутаа дургүйцэл нь айхаасаа хэтрээд, «энэ хүүхнийг» (Брок ээжийг хэлжээ) ер нь миний гэрийн үүдийг ахин татвал зохих газар даруй мэдэгдэнэ гэж айлынхаа авгайд хэлжээ... Уг нь томоотой, шулуун шударга, ажил төрөлтэй гэгдмээр авгай маань ингэдэг аж. 

	Брок эжий энийг нь мэдээд уян сэтгэлээр тачигнатал инээд алджээ. Хөнгөн зантай том хардаг энэ авгайн боддог ч зөв. Мөн л ёс горимтой, баргар царайт, хөөрхий ахайтан Эспиноллынх ч түүнчлэн айлынх нь зэгсэн томоотой түнш авгайн боддог ч зөв билээ. Гэрийн эзэн, банк нь сүйдэж, хамаг мөнгөө үрээд эдийн засгийн уналтын үед байшин сууцныхаа тэн хагасыг алдчихсан учир найдлага муутайхан ч атугай орон сууцныхаа хөлсөөр орон гэрээ тэжээх болсон юм гэдгийг эдний нэг нь ч мэддэггүй, анзаардаг ч үгүй байлаа. Ийнхүү аль алины нь бодол зөв байжээ. 

	Эспинолл ахайтан талархал дэмжлэг эрэлхийлэн, хятад хүн «Жоно»-оос юм авч дөнгөжээ. (Тэр хүнээс дөрөвхөн сар хоол хүнс авсан аж) Хэдийгээр юугаа ч нарийлж үзээгүй атал тэнэгдүү энэ хүн, сайх авгайг нарийлдаг хүн гэжээ. «Зүгээл ээ, зүгээл ээ, надад далаа өгваа, бямба галигт шүү. Би чамд найдваа» гэж хэлээд, ямагт инээдгээрээ инээсээр л яваад өгчээ. Хятад хүний бодол бас ийм байдаг аа, бидний санаагаар бол энэ хүнийх буруу байж мэдэх дэг ээ. 

	Эспинолл ахайтан, доод язгуурын хүмүүсийн хэргийг хянан байцаах нэгэн шүүхэд хүрэлцэн ирлээ. Тэгтэл айлын нь авгай өнөө өглөө би шүүх рүү яагаад ч очиж амжихгүй нь гэж их л харамссан байжээ. Бэлтгэгч, байшин хөлслөгчийг гэрчийн этгээдээр дуудав.. Байшин хөлслөгч цагдаагийн газрын шүүгч рүү нялганан мэхэсхийгээд бие биедээ өглөөний мэнд эрлээ... Нэхэмжилсэн мөнгийг шүүхээр гаргуулан өгөхөөр шийдэж... «Дараачийн хэрэгтээ оръё... «Ахайтан минь шүүхийн хүний цаг битгий нөхцөөгөөд байгаарай!», «Дарга хүн ярьж байна шүү!», «Шүүхийн журам бүү зөрчөөрэй!!!», «Эрхэм ээ, одоо яв, өөр хэрэг шүүх болчхоод байна, тонил!» гэж шүүгч хэлээд үүд рүү түлхээд, ширүүн бүдүүлэг загнасан гэж бүү яриарай гэжээ. 

	«Эрхэм ээ» гэж хэлүүлсэн авгай үүдэнд бөөгнөрсөн хүмүүсийн дунд уймран зогсож «өөр өөд нь харж» үгийг нь сонсох ганц атугай ч хүн эрэлхийлжээ. Хүн бүхэн тус тусдаа юм бодож, цугаараа л зугтацгаалаа. Сэтгэлдээ бодогдсоныг уудлан яримаар хүн олох гэж үнэхээр чухалчлан бодож, гэртээ харих хүртлээ тэр бодолд автагдсан байна. 

	Царайг нь харвал тэнэг байж мэдэх, даруу номхон «Жоно» ч алив гээд чагнасан бол сайх эмэгтэй баярлах байж. Цаад хүн нь даанч яваад өгчээ. Авгай минь өнөө өглөө шүүхэд очиж, нэхэмжилсэн юмаа олж аваад, харин ажлаа алдчих шиг боллоо гэсээр сайхан ааштай инээвхийлэн тэндээс холдож билээ. 

	— Эспинолл ахайтан, та юу? гэхийг дуулаад давхийн эргэн харж, тал тал тийшээ харлаа. 

	Тэгсэн энэ нь хорь хүрч яваа мөртөө насанд хүрээгүй хааяагүй л дайралддаг нөгөө сэвхтэй, ногоон цэнхэр нүдтэй гудамжны дүрсгүй бүрзгэр багачуудын нэг байлаа. Тэд бидний олонхын мартаад өнгөрдөг юмыг илүү сайн санадаг агаад хүний орчин ахуйг өөрийн эрхгүй мэддэг, аргагүй ч ухаардаг додигор үзэж хардаг аж. Тавлан инээх нь хатуу сүрхий, бас гардаг ухаанаараа дээд язгуурын эрдэм номтноос ч заримдаа давуутай байдаг билээ. Хар багаасаа гуйланчлалыг туулсан сайх эмэгтэйтэй тэд заримдаа гашуудан, заримдаа хошигнон ярилцдаг байлаа.

	— Та намайг санахгүй байна уу?

	— Ер юу бил ээ, санахгүй л байна шүү. Би чамайг нэг үзэх нь ч үзсэн байх аа. 

	— Жаахан Арвиг нас барахад танайд байсан даа. Тэр бид хоёр «Ах дүү Гриндерийнд» ажилладаг байсан. 

	— Аа, тийм саналгүй яах вэ! Би юу бодов оо! Аль хорвоод байгаагаа ч мэдэхгүй шахам л санаа зовж явах юм даа хүү минь. Харин чи чинь түүнээс хойш өсөж том болоод сайхан хувилжээ. Чиний нэр Билл бил үү... Билли... 

	— Билли Андерсон. 

	— Аа тийм! Би чамайг одоо л сайн санаж байна. 

	— Эспинолл ахайтан, яажшуу амьдарч байна даа. 

	— Иш-ш, тийм юм бүү асуу! Дандаа л гай зовлон дайрч, сэтгэл санаа зовж байна. Ямагт гай тохиолдох юм! Ядуурч хоосроод зовж байна аа. Гай дайрч санаа зовоохоос өөр юм надад хэзээ ч тохиолдохгүй байх аа. 

	— Та Жонсовын нарийн гудамжинд сууж байгаа хэвээрээ юү?

	— Хэвээрээ. 

	— Та ер нь тэндээ л сууж байгаа юу?

	— Тийм шахуу даа. Нэг нүүснээ, жилийн дараа эгж тэндээ ирсэн.

	— Яагаад ч билээ, би танайд орох гэж нэг очоод нүүчхэж гэж бодсон. Одоо бас тийшээ явж байна. Эспинолл ахай та харих нь үү?

	— Тэгье. 

	— Хэрэв та ганцаараа яваа юм бол би хамт явалцъя. 

	— Гялайлаа. Надтай хамт явахыг хүсвэл би их баярлана. 

	Трамвай руу дөхөж очоод Билл:

	— Эспинолл ахайтан явган явах уу? гэж асуув. 

	— Тэгье дээ. Надад трамвайд суух мөнгө байхгүй. Цаг цөвүүн байна аа. 

	— Чааваас, надад ч билет байхгүй. 

	— За яах вэ. Авгай чинь явган явж сурчихсан хүн. Унаагаар хурдалсанд орвол аажуухан алхсан нь дээр. 

	Трамвай явж өнгөртөл хоёулаа зогсож хүлгэлзлээ. Гудамж хөндлөн гараад;

	— Халаасандаа дүүрэн трамвайн билеттэй улс байх л юм даа гэж Биллийн сүрхий бодолхийлэн хэлж байгаа энэ үгэнд нь дургүйцсэн төлөв байлаа. Цааш булан тойрох үеэрээ, — Эспинолл ахайтан, танд ямар гай тохиолдсоныг чинь асууж болох уу? гэжээ. 

	Билл, сайх эмэгтэйгээс яг л ийм юм асуух хэрэгтэй байсан амуй. Тэр хоёр, нэг бээрийн газар яваад авгай нь дуугүй болон амсхийхээр зогстол Билл гүнээ санаа алдаж, огцомхон;

	— Баларсан юм! гэлээ. 

	Энэ үгийг дуулаад мань эмэгтэйн сэтгэл сэргэж, ярьсан юмаа дахин өгүүлж, хааяа нэг зүйлийг гурав, дөрөв, бүр тав дахин ярихад жаахан товчилъё байз гээд ахин түүвэрлэж бичдэг гашуудам явдлаар дүүрсэн тууж адил урт болов. 

	Хэдий тэгэвч Билл «Баларсан юм!» гэж давтан хэлэв

	— Би чинь жижиг бараа худалдагчаас арван таван жил, нүүрс худалдагчаас арван жил юм худалдан авчдаг байлаа. Улаан өндөгний баярын өдөр даваа гарагт энэ байшинд сууснаасаа хойш арван жил боллоо! Урьд өмнө сохор зоосны ч өр ширгүй явдаг сан гэж арвантаа өгүүлэв. 

	— Энэ ч ёстой дэмий юм болжээ. Би хэнтэй ч хоёр дахин наймаа хийдэггүй гээд, — Эспинолл ахайтан таныг би дахин хар хүнтэй болсон гэж дуулсаан!.. Энэ тухай лавлаж болох уу?

	— Чи үүнийг хаанаас дуулав? Тэгсээн. Дахин хар хүнтэй гайгаа чирсэн. 

	— Тэгвэл одоо та чинь, Эспинолл ахайтан биш бол оо шив дээ? гэж асуувал болох сон бол уу?

	— Яалаа гэж. Би Эспинолл ахайтан хэвээрээ. Намайг цөмөөрөө ингэж нэрлэдэг шүү дээ.

	— Мэдэж байна аа. Тэр хүн чинь зугтаа юу? Аль нуугдаа юу?

	— Чухам л... тэр хүн ч... үгүй дээ... 

	— Мэдэж байна аа. Тэрүүнийгээ үхсэн гэж бодоцгоож байгаа байх гээ юү?

	— Тийм. 

	— Пах, баларсан юм! Манай эжийтэй суусан өвгөн шиг л юм байгаа биз дээ. Тэр хүн танайхыг өөд нь татаж чадахгүй дээ. 

	— Хэдэн хүүхдээ бодоод л хоёр дахь хүнтэйгээ суулаа шүү дээ. 

	— Та алдаа хийж дээ гэж Билл шийдмэгхэн хэлээд, — Манай эжий хүүхдүүдээ бодоод бидний хойд эцэгтэй суусан нь миний хэлж байгааг сайн батална. 

	— Аа тийм бий! Эжий чинь дахиад хар хүнтэй суусан юм уу?

	— Тэгсэн. Бидний хойд эцэг болох тэр хүн, миний дагуул хөвүүд охидыг, бас ээжийгээ харж байг гэж надад шаардлаа. Урьдын сайхан амьдралтай улс шиг л байхыг хичээх юм. Тэгтэл ядуурч өлсөх л улам нэрмэх болсон! Тэр хүний тусламж нь энэ гэнэ лээ! «Хүүхдээ бодож байгаа нь энэ» гээд яагаад тэгэх болсон юм, би учрыг нь олдоггүй. 

	— Одоо ээжийн чинь амьдрал ямаршуу байна даа?

	— За яах вэ даа, дөнгөж дангаж л байна. Хэцүүхэн байгаа. Тэгэхдээ тиймэрхүү амьдралдаа дасчихжээ. 

	— Чи «Ах дүү Гриндерийнд» ажил хийгээд л байгаа юу?

	— Больсоон. Сохор зоосны хойноос зүтгэж, турсагаа хуулахаас залхсан. Намайг ажлынхаа хөлсийг авах өдөр хойд эцэг маань гудамжинд харуулдаад, цаад буланд нь түүний түнш архичин балиар авгай хүлээгээд байдаг. Их муухай шүү. Хөлс хүчээ барж байх ямар ч хэрэгцээ алга. Гриндерийнхийг тонилгох сон!

	— Чи одоо юу хийж байна!

	— Сонин худалдаж байгаа. Би ажил хийх сэн гэж бодох юм. Тэгтэл олдохгүй байна. Сониноо л худалдахаас биш яах вэ. 

	Билл бодолхийлэн хэсэг дуугүй байснаа,

	— Энэ сониныг ч худалдахаа больё! Одоо ачаалагч болох хүсэл түүнийг эзэмдлээ. 

	— Би хоёр дахин ачаалагч байж үзлээ. Нэгэн удаа, мал нядлагчийн тэрэгний хамт явав. Нэг газар очтол нэг хар хүү намайг хөөгөөд, нөгөө нэг газраас би өөрөө яваад өгсөн. За яах вэ дээ гэмээр амьдарч байснаа санахгүй байна. Миний сүүлчийн удаа харьяанд нь ажиллаж байсан эзэн маань байдаг юмаа дуусаж хоосроод, нэг түнш нь амиа хорлох гэж Дарлингхерстэд орчихсон, нөгөөдөх нь галзуураад Гледсвиллд орсон. Харин шүүхийн гүйцэтгэгч намайг барьж, морь, ачаа, барилгын модны хамт аваачсан. Тэгэхлээр яах вэ, эжий дүү бид нар гэртээ хариад, шүүхийн гүйцэтгэгч ороод ирэх вий гэж айн, бүтэн хагас жилийн турш өдөрт ганцхан удаа хоол идэж байлаа. Сонин худалдахаар миний зогсдог газрыг өөр нэг хар хүү авчихлаа гээд бас л бодон байснаа би:

	— Ийм дэглэм тогтоогоод цугаараа тонилох замаараа тонилог! гэв. 

	— Чи сонин худалдаад амиа тэжээх юм олж чадна гэж үү дээ?

	— Чадахгүй ээ, юу ч болдоггүй. Ийм ажил тун олон хүн хийж байгаа даг аа. Адаглаад гай болсон эмс байр хэмхчүүлчих юм. Жорж-стритын гудамжинд аятайхан зогсох газар оллоо гэхэд тэр авгай нар чинь сонин худалдуулахаар төрүүлсэн үрс нь биш өчнөөн төчнөөн хүүхэд цуглуулсныгаа яг миний зогсдог газрын тэрүүхнээр худалд гээд явуулчихдаг... Харин Эспинолл ахайтан юу хийе гэж бодож байна даа?

	— Мэдэхгүй гээд аяархан уйлснаа, яахаа мэдэхгүй гэлээ. 

	Сайх эмэгтэй, ер явах янзгүй, одоогийнхоо энэ мөнгө зээлэх гэж яваагаа аль эртнээс хийх ёстой байснаа марталгүй дурсан, учирсан зовлонгоо дахин ярьж гарлаа. 

	Билл малгайгаа дух руугаа дараад, явган хүний замаар алхаллаа. 

	— Өөр газар очих аргагүй юм уу? Түр ч гэсэн очоод суучихмаар айл байгаа юм биш үү?

	— Аа тийм! Бэр болох нэгэн хүүхэн бий. Даанч бидний ажил таарахгүй л дээ. Тэрнээс биш намайг түш, энд ир гэж олонтоо гуйсан. Тэрүүнд яршиг болно... Өчигдөрхөн бас наашаа ирээч гэж гуйсан л байна билээ. 

	— Энэ ч уг нь зүгээр л юм санж гэж хэлээд Билл, — Та яагаад тийшээ очдоггүй юм бэ? гэв. 

	— Яагаад гэх юу байх вэ, гэрийн эд хогшлыг минь өгөхгүй байна шүү дээ. Бэрийнх минь бараг юу ч үгүй. 

	— Эзэн чинь гэрийн хогшлыг чинь өгөхгүй байна уу?

	— Тийм ээ! Яагаад ч өгөхгүй! Энэ чинь Сиднейд хамгийн нинжин сэтгэлгүй, байшин хөлслөгч шүү дээ. Ийм амьтныг би ер үзээгүй. 

	— Цусаар тээглэ. Би бол асуулгүй авч орхино. Эзэн яах ч үгүй. 

	— Би айгаад байна аа... Тэгээд бас шийдээд авчихлаар зөөлгөсний хөлсөнд юугаа өгөх вэ?

	— Тэр хоёр нарийн гудамж руу дөхөөд ирлээ. Билл явган хүний замд дэвссэн шахмал чулууг тоолон алхжээ. «Арван найм, арван ес, хорь, хорин нэг!» гэж аман дотроо тоолон гудамжны өнцөг хүрээд, гэнэт эргэж:

	— За тэгвэл юу хийвэл зохихыг танд хэлж өгье хэмээн шийдвэртэйхэн хэлээд, — Та өнөө орой юмаа эмхэлж дөнгөх үү? Ачаа хөсөг хөтөлдөг миний таних залуу байна санж. 

	— Миний зүрх хүрэхгүй, би эзнээсээ айж байна гэв. 

	— Дэндүү юм гэж Билл хэлснээ, — Би бол тэрнээс айх ч үгүй. Цаадах чинь яаж ч чадахгүй. Би эрэгтэйгээсээ эмээдэггүй. Чухамдаа тэд бол эзэн хүнээс долоон дор оо! Би хууль дүрэм ч мэднэ. Эзэн чинь яаж ч чадахгүй. Та миний ярьснаар л хийж орхи!

	— Би урьдаар бодож үзье, бэртэйгээ ч уулзмаар байна. 

	— Танай бэр чинь хаана суудаг вэ?

	— Ойрхоон. 

	— За яах вэ дээ, уулз, бодож үз. Танд цаг зөндөө байна. Харин орой болоход юмаа эмхлүүлсэн байгаарай. Айгаад яах юм бэ. Танаас дор байдалд гачигдан байсан ээж, ээжийнхээ эгч, хань нөхөртэй болсон хоёр эгчээ би тэр байдлаас гаргаад авчихсан. Би бүрий болоход тус хүргэх хүүхдүүд дагуулаад ирье. Ёстой баярламаар хөвүүдээ. 

	— Чиний найзууд чинь ямар хөлстэй, манайхыг нүүлгэх юм бол доо. Надад... юу ч байхгүй гэдгээ хэлсэн шүү. 

	— Эспинолл ахайтаан намайг, миний найзуудыг өөдгүй амьтад биш гэж итгээч. Та тэгье гэж хэлэхгүй юм уу?

	— Би айгаад байна аа... Би... миний юм жаахан. Түүнийгээ үрэхгүй санаатай... Би юмныхаа төлөө удтал саатаж байна аа. Байдаг эд хогшлоосоо сална гэдэг хэцүүеэ. Хувцас, даавуу толийлгодог ширээгээ алдчих гээгүй сэн бол би ийнхүү сэтгэл зовж байхгүй сэн... 

	— Түүнийгээ битгий өг. Биедээ авч бай. Хоол олж идэхэд чинь яриагүй хэрэгтэй. Гэхдээ уг явдал маань ганцхан ширээгээр зогсохгүй шүү дээ. Эспинолл ахайтаан алмайраад яах вэ. Шүүхийн гүйцэтгэгч хэдийд ч магадгүй хүрч ирээд, нүү гэж шаардана. Даавууны өөдөс ч авхуулахгүй гэх вий. Юмны хэрэгцээ мэдэх ч үгүй юм даа. Гэр ахуйн хэрэглэл чинь танд байшин хөлслөгчөөс илүү хэрэгтэй юм байгаа биз дээ. Байшингийн эзэн яаж ч чадахгүй. Цөмийг нь миний хэлснээр хийж орхи... Би Арвиг мэднэ ээ... Яамаар байна? За юу?

	— За тэгье. 

	Орой найман цагийн үед Эспинолл ахайтны үүдийг учиртайхан тогших чимээ дуулдлаа. Хаалгаа онгойлгоод харвал хамгийн урд нь Билл зогсож байлаа. Түүний байдал, юм их л мэддэг хүн шиг ээ. Бусад гурван залуу нь байшингийн хана түшин цонхны дэргэд зогсоод нэгийнхээ малгайд хавчуулсан сонины цаасны тасархайд, тамхи дутуу татсан янжуурын иш хямгадан боож уйгагүй гар нь хөдөлнө. Дөрөв дэх залуу, цардмал замын хажууд зогсоод, сэжиглэмээр юм байхгүй байгаа даа хэмээн ажин хянан, янжуур тамхи хайнга хуйнга ороож харагдана. Тэд өөр хоорондоо тийм адилгүй боловч цаанаа л нэг төсөөтэй. 

	— За Эспинолл ахайтан, манай бүлгийнхэн энэ дээ гэж Билл хэлээд, үнэмшүүлэхийг хичээн цааш нь үргэлжлүүлж: — Эд бас цугаараа биш. Танд хэлж байсан хүүхдүүд маань л энэ. 

	— Цаадуул нь байшингийн туурганаас хөндийрсхийгээд малгайгаараа толгойгоо үрж, байрандаа хөлхөх бөгөөд цардмал зам, хийн дэнлүү, залгаа байшингийн хаалга цонх сэлтийг нэг л жиг болгон сонирхжээ. 

	— Юмаа эмхлүүлсэн үү? гэж Билл асуув. 

	— Эмхлүүлсээн. 

	— Доош буулгах уу?

	— Ингэтэл шат байдаггүйеэ. Дамжиж буух өрөөнүүд нь залгаа байшингийн эзний мэдлийнх. 

	— Иймэрхүү тасалгаануудтай өмгөр байшинг чинь зүгээр гэж юуг нь хэлэх вэ гээд Билл нүдээ онийлгон дээш харснаа, 

	— Цагдаагийн газар зэргэлдээ байшинг чинь харж хянах гээд, танайх руу анхаарахгүй байна гэхэд мөн хачин аа... Гэсэн ч мэдэж байгаа л даа. 

	Сайх хөвүүн нарийн ба гол гудамж хоёрын уулзуур луу эргэж аяархан шүгэлдэв. 

	Дэнлүүний цаанаас горзгор туранхай, лаа сэвж үлээдэг тоорцог шиг болчихсон бүрх малгай тавьсан бөгтөр хүү гудамжны уулзуур луу хайжиг яйжиг гэсэн тэргэнд хөллөсөн морио хөшүүн янзтай чангаасаар гарч ирэв. Тэрэгнээсээ хамуутай нохой уясан бөгөөд гадаа үүдэнд ирж зогслоо. 

	Тэрэг хөдөлж ирсэн энэ хүүг «Эрүү» гэж хочилдог ажээ. Хажуу талаас нь тас хөндлөн огтолсон юм шиг. Тэгээд эрүүгүй шахуу харагдах аж. Малгайгаа авахад нь ухаштай бор нүд, түнтгэр том дух харагдлаа. Энэ хөвүүн хоосон лонх цуглуулах ажилтай юм. 

	— Эрүү хүү, морио барьзнаад бай гэж Билл яаран хэлээд, — Эс тэгвэл наадах чинь хэвтэж, ахиад тэрэгний арал (хэд хэдэн газраар хугараад харуулдсан мод барьж, олс, төмөр утсаар багласан аж) хугална шүү. Хүүхдүүд ээ, юмыг нь шалав түргэн зөө! гэв. 

	Ийм үг дуулсан бүлгийнхэн үнэхээр шулуудав. Уг ажлаа хичээнгүйлэн хийхээр зарим нь байшин руу, зарим нь өөдөөс нь гүйлдлээ. Гэрийн эд хогшил болох Эспинолл ахайн «жаал зугаа юм» гэж ярьдаг зүйлсийг нь их л хянамгайгаар байшингаас гаргацгаав. Юм толийлгодог вандан хамгийн чухал. Энэний хөлийг дээш харуулан тэрэгний дунд тавиад, бусад зүйлийг хөлийн хооронд чихсэн учир эрүү хүү овойлоо товойлоо гэж санаа зовохгүй болов. 

	Харуул гэнэт нам тайвныг эвдэж хирдхийм шүгэлдсэнд өнөөдүүл замын уулзуурын цаад талд дэнлүүний дор дүүжийн зогсож буй цагдааг ажив. Янз нь тэднийг анзаараагүй дэг ээ. Хүний толгой базан дарсан эртний Египетийн сийлбэр арслангийн дүрийг санагдуулан, тэдний дээгүүр хотын зүг ширтжээ. 

	— Битгий хараарай. Өчүүхэн ч айгаагүй юм шиг л замаараа яваад байя гэж Билл хэлэв. 

	— Биднийг зүгээр өнгөрүүлнэ ээ. Цаадах чинь намайг ч танина гэж Эрүү хүү хэлэв. 

	— Бидэнд юм хэлж чадахгүй. Эспинолл ахайтаан, битгий хараарай гэж Билл хөөргөөд, хүүхдүүд ээ, юмыг нь багла. Та нохойноос битгий айгаарай, юунаас айх вэ? Хэрэв сандчаад сүүлэн дээр нь гишгэчихсэн ч ярдаглахгүй байх!

	Нохой тэргэн доогуур ороод сүүлээ зугуухан хавчив. 

	Ахимаг насны цагдаа огт хөдлөлгүй зогсоод хот руу, түүний зах руу алсыг ширтжээ. Тэр нөхдийнхөө хамт шүүхийн гүйцэтгэгчийн хараанаас сэм гарч, хувийг нь газраас хөөн нүүлгэж байгааг эсэргүүцэн бороохой шийдэм барьж «үймээн» дэгдээгээд сар мандахтай зэрэг нууцгайхан цугларч эрхэм дээд «өгөөмөр энэрэлтийн амар заяаг4 алдагдуулан янз бүрийн хэрэг төвөг гаргаж явсан далайн тэртээх Ирланд орон руугаа ч ширтсэн байж магадгүй нь ээ. Ингэснийхээ шанд амьдралынхаа олигтой жилийг «амар заяат» он хэмээн тооцох билээ. Энэ учраас «хүүхэд» барьж авахдаа үнэхээр дургүй, бас бүх хүн төрөлхтөн ч мөн ийм байх гэж хэлж болох бөгөөд энэ амар заяат байдлыг сахиулахдаа зөвхөн Ирланд хэлээр инээдэм наадам болгож тултиран захирамж өгдгөөрөө хязгаарлагдчихаад, болж байгаа нь тэр гэж үздэгийг хэлэлтэй. 

	Билл хоёр жаалыг нь харж анхааран яваа бөгөөд Эспинолл ахайтан хамгийн багыгаа тэвэрчээ. 

	— Эрүү хүү, хөдөл! гэж Билл хэлэв.

	Эрүү хүү урагшаа зүтгэн, ханцуй нь шамлагдсан яслаг урт гараараа мориныхоо олсон цулбуурыг атгажээ. Морь минь явган замын ирмэгт бүдэрч, тэрэг цааш хөдлөх үү, байх уу гэсэн шиг тэр дороо саатсанаа гомдолтойёо хяхнан хонхроос гарлаа. 

	Нохой сульдан босож хөл нь туйвах бөгөөд хүзүүндээ шархтай тул уяа (богинохон байлаа) минь битгий чангаагаарай гэсэн шиг зовуурьтай удаан гийналаа. Хөөрхий нохой замын жижиг чулуун дундуур, гишгэх газар болгонд нь аюулт хавх булаатай, хөлийг нь хавчин голыг нь таслах гэж айлгаад байгаа юм шиг эмзэглэж арай ядан явна. 

	— За хүүхдүүд ээ, ачаагаа буулгачих! Тэгээд намайг хүлээж бай гэлээ. 

	Цаадуул нь малгайгаараа толгойгоо үрчин байснаа «Эспинолл ахайтан, тавтай нойрсоорой» гээд тэр дороо алга боллоо. 

	Залхуу хүрэм нүүдэл, хүрэх гэсэн гудамжиндаа хүрсэн байхад цагдаа маань замын уулзуураас цааш хоёр орон сууцны цаад руу хол хоцорч байдгаараа гэдийн мод мэт горзойж албаар хөдөлгөж байгаа юм шиг аажуу уужуу алхжээ. 


СТИЛМЕН

	Стилмен гэж нэг яггүй дамшигтай эр байлаа. Хэрэв та эхнэр авсан, эд аж ахуйтай, Стилмен гай болдгийг ер нь мэддэг ч байлаа гэсэн үхтлээ ядарсан тэр этгээд танай нутгаар ирээд тан руу лав харах даг аа. Таныг хаана нь ч байсан, ирүүлэхгүй гэж яаж ч аргалавч таныг олохдоо л олно. Хэрэв танайд ирвэл хэлүүлэлтгүй л цай уугаад суучихна, нэг аяга ёроолдоод авбал өвгөөн шалан дээр ч хамаагүй сүүж жийрэглэх юм дэвсээдэх гэж гуйна, тэгвэл хонуулахаас өөр аргагүй. За даа танайд л хонох юм бол аль нэг аятай юм хэмхчихээсээ... нааш гарахгүй гэж мэдээрэй. 

	Стилменийг холдуулна гэдэг тун амаргүй ээ. Хааяа хааяа хүн гэртээ ирүүлж хамт байя л даа, чамайг явуулахгүй гэж шахвал л тэнэж явах хүслээ боогдуулан, танайд аргагүйдэж л байгаа юм шиг байна. Харин хуучны түнш хүн ирээч гэж гуйвал үл хайхран гомдоодоггүй билээ. 

	Стилмен олон хүн таньдаг байлаа. Хүүхнүүдийн амнаас түүнд дургүйцэх тал гаравч, ердөө гэрээсээ хөөгөөд гаргачих зориг, эвийг нь олох үг тэдэнд үнэхээр дутдаг билээ. Стилмен ямар ч юманд дүлий годил байдаг аж. Хэрэв гэрийн бүсгүйчүүл бухимдан ирээд хэлэх гэсэн юмаа тулган ярьж алдвал, дургүйцсэн төлөвтэй юу ч хамаагүй:

	— Сайхан ааштай авгай минь ээ! Та солиорчхож шүү дээ. Би чинь танай хар хүнд уригдаж ирээд байна гэдээг. 

	Хэрэв хоол хош хийж өгөхгүй бол өөрөө босоод өөртөө бэлтгэж гардаг эр шүү. 

	Түүнээс хагацна гэдэг хэцүү дээ. Энэ мэт явдал гарвал зарим нэг нь цагдаа дуудъя гэж шийдэвч, Стилмен олон хүн таньдаг юм гэнэ билээ гэдгийг бас дуулсан байдаг билээ. 

	Өөр газар очиж байж л түүнээс салдаг ганц боломж байдаг юм гэхэд тэр хүн танд аг даггүй туслагч болж, замд гармагц явах юман дээр чинь пүүгээгээ тавьчхаад, та нарын зургийг хариуцан өлгүүлж байгаа юм шиг л даанч санаа зовохгүй алхаж, авгай та хоёрыг ч солиорох дөхүүлнэ ээ дээ. 

	Нэгэн удаа эхнэр авч тайван уужуу болоод, хувийн байшиндаа амьдарч байгаа, дээр үед хамт сургуульд байсан Браунынд мөн иймэрхүү мэхээр ирж суугаад үзжээ. 

	Браун байдаг юмаа бараад, Стилменээс салахын мөн болдог авч, яаж ч чаддаггүй аж. 

	Нэгэн өдөр Браун:

	— Аа хө, Стилли! Бид одоо чамайг гэртээ байлгаж чадахгүй нь ээ... Чамайгаа аятайхан байлгая... гэж хэлмээр байна. Одоо манай эхнэрийн дүү хүүхэн манайд айлчлан ирж хоёр сар болно. Чиний байгаа өрөөнд л байрлуулахаас биш өөр яах вэ. Эгч дүү хоёроор эхнэр хийвэл ч баларчээ! Уг нь би эгч дүү хоёроор эхнэр хийх гэсэн юм ч биш л дээ, тэгэхдээ ойр авч байх учиртай болоод байна гэв. 

	Хөөрхий Браунд арга барагдам чимээгүй боллоо. Стилмен ч дуу шуугүй болж урам нь хугарсан даг. 

	Браун хоёр өвдгөө тохойлдон сууснаа санаа зовсон янзтай духаа илж бухимдангуй:

	— Өвгөөн, надад ч тусгүй байна. Чамаас дургүйцэх юм алга... Би чамайг явуулахгүй юм сан гэж их боддог... Гэтэл надад яах ч арга алга... Манай эхнэрээс л болж байгаа хэрэг шүү дээ. Би чадах бүхнээ хийх гэж оролдсон, тэгсэн ч хүүхэнтэйгээ яриа тохирсонгүй дээ... Чи манайд ирснээс хойш би ёстой гэрийн эзэн хүн болж хэрүүл үггүй, надад ч амар байлаа. Чамайг явчихлаар би гав ганцаараа болно оо... Гэвч... өөрөө мэдэж байгаа биз ээ. Дүү хүүхэн нь ирнэ гэдгийг ойлгож байгаа биз. 

	Хөөрхий Браун, залхтал яриад ч санасандаа хүрээгүй нь даанч харамсалтай. 

	Тэгтэл Стилли, арга барагдсан байдлаас нь гаргахаар:

	— Хойд талын өрөөнд чинь байвал яасан юм бэ? гэв. 

	— Юу! Бид чамайг тэндээ байлгахгүй санаатай байна гэж Браун цөхрөнгөө баран хэлээд, — Тэр өрөө чинь юунд ч хэрэггүй, чамд ч эвгүй. Тэгээд бас чийг бамтай бие чинь үхтлээ муудна. Юм угааж байхад л тохирох өрөө. Байшиндаа ганц ч олигтой өрөөгүй минь мөн харамсалтайяа! гэв. 

	— Хамаагүй ээ! гэж Стилмен ер гудиггүй өлгөн аваад, — Муудвал муудна л биз. Таван жилийн турш бүх орноороо өөд уруугүй тэнэж хаа дайралдсан газраа тэнгэр огторгуй ямар ч ааштай байсан унтаж явлаа. Та их чийгтэй, биеийг нь муутгачихна гэж бодож байх шиг байна. Падгүй ээ! Ингэхэд ер нь чи намайг ямар хүн гэж бодож байна аа? Аа хө, дэмий юмаар толгойгоо бүү эргүүл! Байх аргагүй гээд байгаа өрөөнд чинь зөөгөөд ороодхомз. Харин чи л тэр дүүгээ ирлээ гэж мэдэгдээрэй. Хэлэнгүүт л би энэ өрөөнөөсөө гаръя, хүүхэн чинь юмаа засах юм байгаа биз. За ийм байна... Чамд хэдэн юм (мөнгө) байна уу? Би явж пиво уумаар байна. Балга пивоны үнэ чамд гарз болох нь гайгүй биз. 

	— Яая гэх вэ, санаанд чинь тохирвол тэндээ суу, би баярлалгүй яах вэ гэж Браун дурамжхан хэллээ.

	Стилменийг пиво уухаар явсан хойгуур Браун эхнэртээ:

	— Чи манайд айлчил гэж нэг хүүхэн гуйгаач. Тэгээд дүүгээ гээд бай. Би ч бүр мангуурч гүйцжээ. 

	— Би ч мөн мэдсэн хэмээн Брауны ахайтан хэллээ. 

	Стилмен олон хүн таньдаг. Ер нь тэгээд цаашдаа яасан ч энэ хэвээрээ байж чадахгүй нь гэж Браун бодлоо. Энэ мэтийг бодсоор ажил хийж чадахгүй солиорон чичирдэг болов. Биеэ амраахаар ажлаасаа чөлөө аваад пиво уучихсан, уур хилэн нь цээжиндээ багтаж цөхтөл дургүйцсэн гэртээ эгж ирээд Стилменийг хөөгөөд гаргачих арга эрэлхийлтэл цаад этгээд нь ширүүхэн яриад авчээ. 

	Өглөөгүүр Стилмен цуутай дийз, ороодог цаас, үмх түүхий мах, нэгэн лонх буулттай ус бэлдээд Брауны орны хажууд сууж:

	— За Браун чи өөрийгөө цагаатгах юу хэлмээр байна? гэж сүрхий шалгаагаад, — Яасан ичдэггүй юм бэ! Өчигдөр орой бүдүүлэг муухай авирлан гэртээ ирээд, айлчлан байгаа хуучны найзаа басаж доромжилсон шүү. Сайн найз чинь гэдгийг чи ер нь мэддэггүй дэг ээ! Өөр хүн бол тэгж доромжилсны чинь хувьд чамайг шүүхэд шилжүүлээд гурван сар яриа болгосон доо. Чи эхнэр хүүхдээ, ядаж өөрийгөө, эртний түншээ харж үзэлгүй дотор нь юм оруулж байгаагаа яахин бодохгүй байх вэ? Май, үүнийг балгачих, би чамайг жаахан сувилъя, авгай чинь ч хоол цайгаа бэлтгэчихсэн гэжээ. 


СТИЛМЕНИЙ ШАВЬ

	Стилмен гэдэг тун яггүй дамшигтай эр гэсэн шүү дээ. Гэтэл Смитийг түүнээс бүр яггүй гэлцдэг. 

	Стилмен нь чийрэг хүдэр, ганган, чухамдаа цагаан санаатай харин тоглоомд аягүй булхайч, түүнийгээ инээд хүрэм аятайхан хийж чаддаг ажээ. Смит овжин удам судартай, тагжгардуу, бие сулбуу, дуу шуу цөөнтэй уйлхай, барлаг дорой төлөвтэй билээ. Хүн зодох гэж байгаа юм шиг дандаа айж явдгийг нь харахад хэнд ч далимдуулан үнэхээр байлгаад авмаар санагдах бий. 

	Стилмен, таныг «элэглэхэд» чиний найзууд инээхгүй байж чадахгүй. Аа нөгөө Смитийг «элэглэхэд» ийм доод нэр хүндгүй этгээдэд доромжлуулах гэж бодохоос л та нар бараг дэлбэрэх дөхнө өө. 

	Тэд Маорилендын5 хойд талын аралд хоёр жил хамтран ажиллажээ. 

	Нэгэн тунгалаг сайхан өдөр Стилмен нөгөөдхөдөө;

	— Смит чи ч үнэхээр жулдрай амьтан юм аа. Би чамайг гартаа авч сургая гэжээ. 

	За тэгээд зааж сургаж гарчээ. Хэрэв Смит, Стилмений хэлснийг гүйцэтгээгүй буюу өршөөл аврал муухан гуйсан «бүтэх» ажлыг унагаачихсан байвал Стилмен турсагыг чинь хуулна гэж сүрдүүлэх бөгөөд ахин занаад засрахгүй бол үнэхээр зоддог байжээ. 

	Нэгэн удаа их замаар явж байгаад хүн шөнө хонодог модон байшин, жижиг мухлаг руу дөхөж очлоо. Энэ юмс, хуучны Шотлонд четийн мэдлийнх билээ. Смит замын хажууд зогсозносноо хоол хүнс гуйхаар байшин руу явахыг завдтал, Стилмен:

	— Зогсооч ээ! Чи юу бодоов, хаана очих нь вэ? гэж хашхирсанд

	— Бодоод байх юу байгаа юм? Би тэр өвгөдөөс юм гуйя. Хоёр хоноод хоолоо дуусна, мэдэж байгаа биз дээ гэв. 

	— Стилмен бүрэн найдлагагүйг мэдсэн янзтай модны хожуул дээр суулаа. 

	— Шал дэмий! хэмээн Смит рүү зэвүүцэж дургүйцсэн байртай хараад:

	— Хэрэг алга. Далладаг юм бил үү. Чамайг сургана гэдэг ч дэмий л цаг гарздах юм байна. Чиний хоосон толгойд ухаан суулгана гэдэг маань амждаггүй хэрэг байх нь ээ! Чамайг сургах гэж өчнөөн төчнөөн ажил, чөлөө цагаа алдаж байдаг, тэгэхэд чи энэ мэт ажлыг нурааж байж л ухаан суудаг байж дээ! Хэзээ ухаан суух бол? Аан? Би бол... Смит чи, заяанаасаа тэнэг эр юм аа. 

	Стилмен Смитийн зэвүүг хүргэн дандаа тэнэг гэх бөгөөд ийм үгэнд түүний дургүй нь үнэхээр хүрдэг аж. 

	— Хүмүүсийг булхайч, тэнэг гэж хоёр ангилдаг юм. Смит чи тэнэг нь шүү дээ гэхэд,

	— Тэгж хэлэгдмээр би юу хийчихээ вэ? гэж Смит нэг л туйлбаргүй асуугаад:

	— Би зөвхөн энийг л мэдээдэхье гэв.

	Стилмен ядраад толгойгоо атгаж суув. Тэгээд:

	— Смит ээ, болор юм биш үү? гэж дуртай дургүй өгүүлснээ, — Одоо чамд юм дурсахгүй. Чиний үгийг дуулаад толгой сүрхий өвдөх шиг боллоо. Бүү дуугар. Адаглаад, өөрийгөө боддоггүй юм бол намайг ухаан сэхээтэй хүн гэж бодооч гээд яриагаа тасалж Смит рүү уйтгартайяа ширтэв. 

	— За яах вэ. Чамайг ахин сургая. Хүн ажлаа яаж хийдгийг үзүүлье гэлээ. 

	Смитэд өмд цамцаа тайл гэж тушаагаад, ширэнгийн хүнд даанч зохимжгүй, өмсөхийн аргагүй, муу адгийн өмд өмс гэлээ. 

	Бас урагдсан эсгий бүрх малгай, тэнүүлчин хүн хог дээр хаясан үжиршсэн хаймран шаахай өмс гэлээ. Смит шаахайгаа олсоор боож тогтоов. 

	Дараа нь «Шекспирийн драмын алдарт Стилмен, Смит хоёр явж байна» гэсэн нэртэйгээр хэсүүчлэн явахдаа, Смитийнхээ нүдийг нь тойруулан тас хараар, хацрыг нь тосон энгэсэг улаанаар буддаг байлаа. Смитийнхээ нүүрийг үхсэн хүнийхтэй адил болгохоор үсийг нь норгож харлуулан унжуулаад сүрьеэ өвчний уршгаар амь тавьчих гээд шинжлэх ухааны хүчээр хиймэл амьсгал хийж амийг нь аргацаан байгаа хүн үү дээ гэж харагдах болтол нь «буджээ». 

	— За, одоо боллоо гэж Стилмен Смитэд хэлээд, — Пальмерстоны больниц руу гурав дахь өдрөө явлаа. Замын хажууд үхлүүт хэвтэхэд чинь чиний хуучин найз дайралдаж үүрээд нэлээн газар миний хуучин найзыг тэр газар муу бурхан илгээсэн байх гэж итгэж байгаа биз. Найз чинь бас л хэцүү байсан. Хаана ч юм ажил олоод тийшээ яваад өгсөн хэрэг. Есөн сар гаруй ажилгүй байлаа. Одоо чамаас болж, ажил хийж чадахгүй болох нь ээ. Яагаад гэвэл нөхрөө зовж байхад нь орхисонд орвол өөрөө одоо ч гэсэн амьдралаа алдвал бэлэн байна. Чамд юу хэрэг болмоор байна. Пальмерстон хүртэл хэрэглэх хэд гурван төгрөг юм уу, жаал зугаа хүнс авна уу. Чи үхнэ гэдгээ мэдэж байгаа. Тэгэвч хөгшин муу эхдээ ганц үг ч атугай бичиж чадах өдрөө хүртэл амьд байж, дараа нь хамаагүй, орондоо үхье гэж бодож байгаа биз... Хойно хоцорсон улс маань шотландчууд гэдгийг санаж яв. Чи шотланд ёсыг мэдэж авах учиртай. Хэрэв мэддэггүй бол тэр миний буруу биш ээ. Чи Абердинд6 төрсөн. Хар багаасаа хотоо орхиж гарсан болохоор бүүр түүр санаж байгаа биз ээ. Ааваа үхэхлээр чи гэрээсээ оргож далайгаар аялан явж, Сиднейд ирсэн шүү дээ. Чиний хөгшин муу ээж чинь Абердинд сууж байгаа. Хөөрхий аль хэдийн талийсан байж ч мэднэ. Тэгсэн бол ээжийгээ хаанаас ч олж харахгүй шүү дээ! Гэр орноо хаячихдаг яасан санаа зовдоггүй юм бэ! Хөөрхий хөгшин ээждээ яаж халуун элэгтэй хүү байх вэ! Сүүлчийн нь захианы хариуг чи шалавхан бичээч дээ! Чи ч үхэхээсээ өмнө өршөөл уучлал гуйсан захиа гэр лүүгээ бичих хүртэл л амьд мэнд байх сан гэж боддог шиг байна аа даа. Дуслын төдий ч гэсэн спирт байсан сан бол чи хүч тамир орж, явган явахад амар болно доо. Уйлаад яах вэ, амьсгаадаж байгаа юм шиг л хэржигнээд байдаг юм шүү. Хариугүй үхэх гээд л хоолойд нь юм зангираад байгаа мэт дүр үзүүлээрэй. Удаан ханчирч, амьсгаа авч чадахгүй байгаа юм шиг л ингээрэй (хэрэв мэрийж оролдохгүй бол би чамайг тас цохино шүү!) нүүр чинь овоо гонзгой юм, уруул чинь хатаг, битгий долоогоорой, тэнэг минь! Амаараа амьсгал, тэгвэл уруул чинь хатна. Чамд авахаар юм өмд цамц л байна, шаахай зэрэг ч яах вэ, хээгээ баржээ. Чи пресвитерианин хүн, гол том дуганд биш, эртнийхэд нь орно гэдгээ санаж яваарай. Чиний нөхөр чинь энэ мухлаг руу ганцаар явж бололгүй яах вэ, тэгэхдээ... бага сага ч гэсэн эргэцүүлж бодох биз ээ. Харин миний хийвэл зохих ажлыг Стилмен хэлж өгнө бий гэж бүү санаарай. Түргэн үсэрхийлнэ, бас хамуутай гэдгээ бүү мартаарай! Өвчний шинж тэмдгээ мэдэж байгаа биз дээ, жишээлбэл баруун талын цээжээрээ эмзэг, эвгүй муухай ханиалгаад, шөнө нь хөлрөх ёстой. Чи шинэ жилийн баяр үзэх ёсгүй шүү. Хорин таван хүртэл долоохон хоног үлдэж. Гар хоосон буцаж ирэхэд чамайг залхаахгүй бол миний заяа харлаг! 

	 

	 

	Смит дөрвөн фунт талх, өөр бас идэх юмтай эгж ирсэн бөгөөд аятайхан ноосон өмд өмссөн, мухлагийн бэлээс авсан хаймран хос шинэ шаахайтай хоёр боодол ёстой эм, гэрээр бэлтгэсэн хамуу эсэргүүцэх эм олж хар лонхонд дундуур хийсэн учир тэр нь авч явахад дараа болсонгүй. Бас больницын хороонд илгээсэн бичиг, Пальмерстон хүрэх замдаа хэрэглэх гэсэн гурван төгрөгөө эгүүлэн авчирчээ. Энэ авсан зүйлээсээ гадна санаа сэтгэлийн дэмжлэг болох бурхан номын уншлага, анагаах ухааны зөвлөгөө сэлт дуулсан авч мартаж орхижээ. 

	— За одоо юу гэмээр байна? Би тэнэг байна уу, үгүй юу? гэж Смит их л бахдам асуув. 

	Стилмен энэ асуултад ая зүйг нь харсхийгээд дуугүй өнгөрснөө:

	— Шотланчуудын тухай би сайныг санаж явдаг хүн гэж зэвүүцэнгүй хэлжээ. 

	 

	 

	Стилмен, гийчид буудалладаг нэг газар, биллиард эрхлэн тоглуулагчаар орсноо хагас жил болоход буудлын гуранзуудыг удирдах болсон амуй. Өдий хугацаанаа биеэ дааж тэнүүчлэн яваа Смит нэгэн аятайхан өдөр нэг л угтсан байдалтай хот руу эгж ирлээ. Стилмений ажлаа тэгж сольж амжсаныг дуулаад «овоо эр юм аа» гэж бодсоноо, хуучин түнш рүүгээ алхаж гарлаа. Уужуу дотортой хэнбугай ч гэсэн Стилмений дургүйцлийн учрыг олно шүү дээ. Бодох л хэрэг! Смитийг хүмүүжүүлж хүн болгохоор зав чөлөөгөө гарздаж санаа тавин байсан энэ бүхэн чинь шан хүртээсэнтэй ялгаагүй юм байхгүй юү!

	Стилмен баахан агзасхийснээ:

	— Смит, чи залуу байна аа, биеэ засаж авахад хождох юм алга. Чамд цаг хугацаа бас л байна. Одоо би чамд тус хүргэж чадахгүй ээ. Энэ маань явж явж чамайг л баллаж байгаа хэрэг байна шүү дээ. Би зааж өгөөд чи юм олж авахгүй нь! Би чамайг унхиагүй усан тэнэг гэж боддог атлаа хараад л горьдож байсан даа! Чамайг жаахан ч атугай өөд нь татаж болмоор л санагдсан. Харин одоо болоход чамайг харсан ч ямар ч хүн ингэж амьдрах гэж дээ хэмээн урам нь хугарч зэвүүцэх вий. Чи миний хэлж сургаснаар яваад байсан бол баяжих боллоо шүү дээ. Бодох л хэрэгтэй... үгүй ээ, үүнийг ярихлаар дур гутаж байна! Чи нүдэнд эс үзэгдэх газар далд ор, чамд би юухан хээхэн өгье. Май квид7, ийм юм өгч байдаг, би ч бас адгуус юм аа даа. Энэ ч дээ хоол болохоосоо хор болох нь илүү байх. Би одоо балиар ажил хийж байна. Ямагт түүнийхээ ашгийг бодож, ингэдэггүй л байсан. Явж үзээгүй зүг тийшээ тонил, одоо, над руу дахин бүү ирээрэй. Хэрэв ирвэл тэнхээ мэдэн тас цохино шүү гэжээ. 

	 

	 

	Стилмен дахин гайгаа чирч, Смитээ дагуулан бас нэгэн жил хамт тэнүүчиллээ. Ийнхүү явсаар Уэллингтонд хүрээд очжээ. Стилмен ч яах вэ мөнгөтэй болохоор гийчин буух газар ороод авдаг, Смит нь мөн л түрүүчийнх шигээ сохор зоос ч үгүй тул нэгэн түншийндээ суулаа. 

	Нэгэн орой гийчин буух газар Стилмен «зааж сургаж» байгаад «усан тэнэгийнхээ» олсон хэдээр хоёулаа балгалаа. Хувингаар цутгаж байгаа юм шиг л бороо асгана. Гэртээ харьцгаах болоод:

	— Аа хө, Стилли! Гадаа бороо шаагьж байгааг сонсож байна уу! Би ч шалчийтлаа нэвт цохиулах байх аа. Өнөө орой чи надад пальтогоо өгөөч дээ. Чи энүүгээр яах вэ, би бүрэн бүтэн эгүүлж өгөмз. 

	Стилмен, мөнгөөр нь хоол идсэндээ зөөлөн сэтгэл гаргаж, пальтогоо түр өглөө.

	Смит явж, нууж хоноод, маргааш нь Стилменд барьцааны квитанц авчирч өгөв. 

	Смит ийнхүү засарсан буюу. 

	 

	 

	— Түүнийг би сургасан юм аа гэж Стилмен нэлээн хэдэн жилийн хойно ярианыхаа төгсгөлд их л бардам яриад, Хөөрхий Смит! дуртай газраа тэнэж яваа! Би түүнийг зааж сургасан гэжээ. 


МИТЧЕЛ ГАРААД ИРЛЭЭ

	Баруун зүг явсан галт тэрэг, төмөр замын Редферн өртөөнд дөнгөж сая иржээ. Энгийн зорчин явагсдын дотор нэгэн свегмен байх аж. Тэр хүний нуруу намхан, яггүй бүлтэй, хөл нь майга, нүүр нь цонхигор шар, сэвхтэй, үс бүрзгэр, нүд анивчаа. Энэ сэлт олон байдлыг ажвал нэг л жүжигчин байгууштай. Сайх хүн сэмэрсэн цэвэрхэн цоохор даавуун цамц, сэвсгэр артай хар хантааз өмсөж, сулавтархан бүсэлсэн сүлжмэл суран бүсэндээ, өвдгөн дээр нь нөхөөс тавьсан, хар өнгө бүхий зузаан өмднийхөө захыг хавчуулжээ. Нарийн уяатай, ихээхэн тос болсон гутал углаж, хэдийд ч өмссөн юм бүү мэд элэгдэн цайвар болж яваа эсгий бүрх малгай тавьжээ. 

	Сайх хүн пүүгээгээ буудлын талбайд тавиад тогоо, ус хийдэг хаймран хүүдий гаргаж авснаа ахин боож мөрөн дээрээ хаяад нохойны тусгай өрөөтэй таваарын вагон руу явлаа. 

	Таван минут хэрийн дараа хавчганан хөл дор нь орчих гээд яваа нарийн гинжээр оосорлосон нохойгоо хөтлөн, хөлсөөр ачаа тээгчдийн зогсоолын газар ирлээ. 

	Шонгийн хажууд пүүгээгээ тавьж хот руу эгж харан зогсоод бүрх малгайгаа духдуулснаа овгор дагзаа чигчий хуруугаараа маажив. Хаашаа явахаа шийдэж чадахгүй байгаа янзтай. 

	— Эрхэм ээ, хөлсний тэрэг хэрэглэх үү?

	Свегмен зугуухан эргээд, үл мэдэг инээвхийлсэн хөтөч рүү харж!

	— Би хөлсний тэрэг хэрэглэмээр харагдаж байна уу? гэв. 

	— Яагаад үгүй байх бил ээ? Гарз гарахгүй. Хэрэглэмээр л байгаа даг. 

	Свегмен бодолхийлэн толгойгоо маажсанаа:

	— Арван жил болж байгаа хугацаанаа та анх удаа ирлээ. Тэгэхлээр ямар хүнд очсон чинь мэдэгдэж байгаа биз дээ. Би хөлсний тэргээр яах бил ээ?

	— Дуртай газар луугаа л яв. 

	— Би ядарч цуцсан юм шиг харагдаж байна уу?

	— Ийм юм яриагүй байна шүү дээ. 

	— Таныг ингэж ярилаа гэж би ч хэлээгүй байна. За больё. Таван жил гаруй явган тэнэж явна аа. Гадагшаа тэнэж эхэлснээс хойш хоёр мянган бээр газар явлаа. Одоо дор хаяхад нэг бээр газар явж яагаад чадахгүй байх вэ? Эсвэл та зөнөг нохойд нь тэрэг хэрэгтэй гэж бод оо юу?

	Хөөрхий нохой нь давдганан гийналаа. Бодвол хүн амьтнаас холдъё гэсэн бололтой. 

	— Арай энэ пүүгээгээ үүрээд гудамжаар алхах гээгүй биз дээ? гэж хөлсний тэрэгчин асуув. 

	— Болохгүй гэж үү? Хэн хориглох юм бэ? Тэгдэг ёс алга. 

	— Би пүүгээг чинь аятайхан харагдаж байна гэж хэлээгүй шүү дээ. 

	— Аан! Яриа маань ч явж явж энэнд хүрэв гэж би бодлоо шүү. 

	Явуулын хүн пүүгээгээ өвдгөөрөө дарж, зөөлхөн пад пад алгадсанаа дээш болоод хөлсний тэрэгчин рүү ширтэв. 

	— За миний хуучирсан пүүгээний юу нь муу байна, харж байгаад хэл дээ гэж өнөөх хүн сүрхий ухаштай асуув. 

	Пүүгээнийхээ гадуур хөх эмжээртэй улаан бүтээлэг зангидсан агаад дотроос нь бас өөр нэг хөхийн үзүүр цухуйжээ. Энэ нь шинэвтэрхэн, цэвэрхэн байж мэдэх бөгөөд олс, зүсмэл арьсаар багласан бүс, нүдэнд дулаахан сур шиг юмаар боосон, дотор нь осолгүй л юм байгаа аж. 

	— Би үүнийг олон жил авч яваа юм гэж ширэнгийн хүн үргэлжлүүлэн яриад, — Энэ муугаа мянган бээрийн газар ч үүрч тэвэрч явна, миний зөнөг нохой ч сайн мэднэ. Миний юм харахад ямаршуу байх нь хэнд ч, ер нь зөнөг нохойнд ч гэсэн, над ч гэсэн пад алга... Энэ хүн энийгээ яах билээ гээд хөлсний тэрэгчин ер нь хэн бугайн ч өмнө тэвдэх нь гэж та арай бодоогүй биз... Та, энэ хүний сэтгэлийг бодолгүй горьгүй гэж санаж байна уу? Миний сэтгэлийг хэн ч бодоогүй юм шүү! Хүн доромжилсон гэж таныг шүүхэд тат аа чүү, үгүй чүү!

	Сайх хүн сурын оронд алчуураар багласан пүүгээгээ мөрнөөсөө мултлан тэрэг рүү чулуудаад мөн өөрөө сууснаа нохойгоо татаж;

	— Аятайхан өмд олж аваад пүүгээ нохой хоёроо тавьж болох оёдолчных хаана байдаг вэ, тийшээ л яв гэж хөлсний тэрэгчид хэлснээ, — Харж байна уу, миний зөнөг хар ч тэргэнд сууж төдий л дасаагүй шүү дээ гэв. 

	Жаахан явж байгаад:

	— Урьд би өөрөө Сиднейд таван жил хөлсний тэрэгчин байлаа гэж сүрхий догь нэмэн өгүүлжээ. 


ИНГЭЖ Л ЯВДАГ МИТЧЕЛ

	Нэг ядуухан ферм рүү Митчел шууд очоод эзнээс нь идэх юм гуйя гэж саналаа. Хамт яваа нөхөд, эзний явахыг хүлээн зогсох бөгөөд арилаад өгвөл тогооч дээр нь очиж гэдэс гаръя гэж бодно. Бардам додигор Митчел өөрөө очъё хэмээн шийдэв. 

	— Сайн байна уу? гэж амрыг эрвэл,

	— Сайн, сайн байна уу? гэж эзэн хариу мэндлэв. 

	— Халуухан байна аа даа!

	— Халуун байна. 

	— Ажил хийгээд хэр зэрэг хөлс авдаг вэ, өөр асуугаад байх юм ч үгүй шив дээ гэж Митчел хэлсэнд цаадах нь, 

	— Зүйтэй гэв. 

	— Би, ямар вэ гэж асуугаагүй байна. Харин танд хашаа хороо хэрэггүй юү?

	— Хэрэггүй. 

	— Хоорондуур нь жим засвал яасан юм бэ?

	— Үгүй.

	— Таны гарын дор ажил хийх ямар ч ажилчин хэрэггүй юу?

	— Хэрэг алга аа. 

	— Би хэрэгтэй бол уу гэж бодлоо. Ажил явдал чинь бүтэмж муухан л байна шүү дээ. 

	— Үгүй ээ... Тийм ч юм уу. 

	— За, за... Ажилчин, хонь хариулагч энэ тэр гэвэл зөндөө л ярина байх... Харин өчүүхэн дээ ч яах вэ идэх юм олдох уу?

	— За-а-а хө, юу авмаар байна? 

	— Үмх мах, атга гурил... болох шив дээ... өдөр хоног өнгөрөөх цай, ёотон байвал гэмгүй л байх.

	— За яах вэ! Тогооч оо! Мах бий юу? 

	— Байхгүй. 

	— Митчел ээ! Хонь төхөөрч чаддаг уу?

	— Чадалгүй яах вэ!

	— Тогооч оо! Энэнд элгэвч, хутга, гуранз өгөөд орхи. Хашаанд хонь төхөөрөг. 

	— Митчел ээ! Хонины дал өгвөл болох уу, бас атга гурил нэмэрлэе. 

	Хагас цаг болоход Митчел махыг нь тааран уутанд хийчихсэн ирээд:

	— Тогооч оо, махаа ав, май гэв. 

	— За, тэнд өлгөчих. Далыг нь өөрөө авав уу. 

	— Үгүй.

	— Яагаа вэ? Манай эзэн, чамд өгөөрэй гэсэн шүү дээ. 

	— Би дал авахгүй. Идэх ч дургүй. Харин гуяыг нь авсан. Ийм явдал болсон аж. 

	Тогооч шилээ маажив. Хэлэх ч юм олдсонгүй. Жаал зугаа бодохыг хичээсэн авч юу ч бодогдсонгүй. Дэндүү халуун, хүмүүстэй ярилцъя гэх нь ээ нь яагаад ч болж өгсөнгүй. 

	— Алив, энэ уутнуудыг дүүргээдэх гэж Митчел хэлээд, — Энэ нь цайных, энэ нь ёотонгийнх, тэр нь гурилынх хэмээн өврөөсөө олон уут гаргажээ. 

	— Аа хө, айгаад яах вэ, сунгасан ч болно. Бас хооллуулбал зохих хоёр хүн бий гэлээ. 

	Тогооч уутнуудыг нь бушуухан авч бараг юу хийх билээ гэж бодохоосоо түрүүлээд дүүргээд дүүргээд өгөв. Митчел донгосож л байлаа.

	— Гялайлаа. Танд жаахан зуурсан гурил бий биз? 

	— Бий. Тэр байна.

	— Гялайлаа. Энд уйддаг уу?

	— Уйдна даа, ер нь. Хэрэгтэй бол үмх чанасан мах, бас талх, хуушуур ав л даа.

	Ямар ч хэрэгцээгүй атлаа авч явдаг жинтүүний уутанд хоол хүнсээ чихэнгүүтээ:

	— Магнай хагартлаа баярлаж байна аа гээд, — Та ч энд уйдалгүй яах вэ! гэлээ. 

	— Уйдлаа гээд яах вэ!

	— Ярих хүн ч олддоггүй юу?

	— Эндхийнхэн яриа тун цөөнтэй. 

	— Тийм улс уу?

	— За даа, бараг л тийм. 

	— За баяртай. Гялайлаа!

	— Баяртай. 

	Тогооч ийнхүү хэлэхдээ золтой л «Гялайлаа!» хэмээчхээгүй аж. 

	— Сайн яваарай. Хожим уулзамз. 

	— Сайн сууж байгаарай. 

	Митчел олсон зүйлээ мөрөн дээрээ тавиад явж өглөө. Тогооч шилээ маажив. Хожим эзэнтэйгээ хүүрнэхдээ, явуулын энэ этгээд нэг л «эрүүл» биш гэжээ. 

	Тэгтэл Митчел бол зүгээр хүн шүү дээ. Харин тогооч нь саяхан Сиднейгээс ирсэн шинэхэн хүн тул ингэсэн биз ээ.


ТАЛЫН ЗАХ РУУ ОРЖ ЯВАХДАА

	— Би найман жил гэртээ хариагүй яваа гэж Митчел хуайс модны сүүдэрт пүүгээгээ тавьж суугаад хамт яваа нөхөртөө хэлжээ. Захиа бичихгүй залхуураад л байлаа. Тэгсэн гай болж намайг гэртээ очдогийн урьд өдөр нэгэн тэнэг эр очоод хөгшдөд маань намайг үхчихсэн мэтээр хэлсэн байлаа гэв. 

	Ингэнгүүтээ хаймран савнаас ус балгаад:

	— Гэртээ харьтал, тэд миний хойноос гашуудаж уйлсан байлаа. Хэдийн харанхуй болсон аж. Нэг дүү маань үүдээ онгойлгож намайг харангуут сүрдэн хашхирснаа ухаан алдан уналаа гэж ярив. 

	Сайх хүн гансандаа тамхи нэрээд:

	— Ээж сандал дээр сууж маани уншиж, эгч нар бөөгнөрөөд енгинэн уйлж бас аав хойд талынхаа гал тогооны газар ганцаархнаа мөн л нулимс дуслуулжээ. 

	Митчел бүрх малгайгаа газар тавьж, бөмбөгөр оройг нь дараад гөлгөндөө долоолгохоор хонхорхойд нь ус хийлээ. 

	Тэгээд хүүхнүүд доош гүйлдлээ. Хөөрхий ээж минь тонгойн уйлсаар өндийж чадахгүй болжээ. Өнөөдүүл маань эхлээд намайг буг болж гэж бодоцгоож байснаа тал талаас тэвэрч аваад шавчихсан чинь амьсгал давхцуулав. Гөлөг рүү хар даа! Хэрвээ чи хоёр нохойн хоол иддэг тийм гөлөгтэй сэн бол ган халуунд лүү дүүрэн ус авч явах хэрэг гарна даа гэв. 

	Малгайныхаа хонхорхой руу ахиад жаахан ус хийснээ:

	— За тэгтэл... Ээж минь намайг хараад хашхиран золтой л уначхаагүй шүү гэж ярилаа. Чи ч иймэрхүү юм хараахан үзээгүй байх даа. Аав ч сэтгэлээрээ үхэж байгаа вий гэж бодлоо. Эжий гараас зуурчхаад бүтэн гурван цаг тавиагүй шүү. Алив хө, хутгаа гарга! гэлээ. 

	Мань хүн хайрцаг тамхи дундуур нь хуваалаа. 

	— Маргааш нь айлынхан манайхаар пиг дүүрлээ. Хамгийн түрүүн ухаан жолоогүй дурладаг агсан хүүхэн ороод ирдэг байна шүү. Тэр хүүхэн надад сэтгэлтэй хэвээрээ байгаа гэж би зүүдэлсэн ч үгүй. Эжий, дүү нар ахин явахгүй хэмээн надаар хэлүүлэх гэж шахлаа. Гараад... гэж айсан янзтай намайг нүд эс салган харцгаагаад, би гэрээс гарч болсонгүй. 

	— Бас балгах нь үү?

	— Яалаа гэж... Чи яасан сүрхий болоов?... гэлээ. Арга хийх нь гэж айцгаажээ. Аргаа бараад хөгшдөө амьд байгаа цагт орон гэрээ орхин явахгүй хэмээн бурханд мөргөж ам өчгөө өгсөнд ээжийн сэтгэл амрав бололтой гэж ярилаа. 

	Тэгээд гөлгөө гэдрэг харуулж, тавхайг нь үзээд:

	— Улдчихаж, үүрч явах хэрэг гарах нь ээ дээ. Өнөөдөр эцэж цуцчихжээ. Үүрээд явахлаар хоол бараг иддэггүй золиг доо гэв. 

	— Аа чи чинь ам өчгөө няцаж, гэрээсээ гарсан хүн байх нь ээ гэж хамт яваа нөхөр нь хэлэв. 

	Митчел өндийсхийн суниагаад, нүсэр том пүүгээгээ харж байснаа ярвайсхийн, хөвөн оройтоор бүрхмэл наранд шарагдан улайссан цэлгэр уудам тал руу ширтээд:

	— Яриангүй л тэгсэн гэж эвшээнгүүтээ хэлснээ, — Бараг долоо хоног гэртээ байж, ямар ч ажилд гар хүрэлгүй, учир нь олдохгүй юм үглээд л суусан гэжээ.

	Хамт яваа нөхөр нь тачигнатал инээд алдаж, өөрөө ч инээмсэглэмээр болов. Сахал үс нь ургачихсан энэ хоёр хүн пүүгээгээ үүрч, Митчел пүүгээ дээрээ гөлгөө тавиад үнхэлцгэн тогоо усны саваа хамж аваад униар татсан талын зүг алхалж, саяхан сүүдэрт нь сууж байсан ойгоос түдэлгүй холдов. 


ГУДАМЖ ДЭРЛЭХ, ШИРЭНГЭД ХОНОХ ХОЁР ЯЛГААТАЙ

	Сидней хотын төв гудамжны явган хүний зам дээр Йорк-стритийн жимсний хуучин дэлгүүр, зээлийн гонх дагуу гудамж руу хөлөө жийгээд нэг л гайхууштай бөндийтөл бөндийтөл унтдаг ноорхой хувцастнууд дор хаяад л хоёр зуу хүрнэ. 

	Энэ шөнө зэврүүн, бороо асгаад л, ажилгүйчүүл бороо, хүйтэн салхинд даарахгүй гээд Хайд Поместин8 цэцэрлэгийн нойтон мод, чийгтэй сандал, норсон ногоон дотор байлгүй, өөр газар барааджээ. Ганц нэг нь дээрээсээ бүтээх хуучин сонинтой, зарим нь гар хоосон аж. Хоёр хүн дундаа ганцхан «Геральд» сонинтой ч байлаа. Энд нэг хүн ороолт цаастай, тэнд нэг азтай хүн бас ч яамай ганц үүргэвчтэй амой. 

	Цугаараа уранхай цоорхой хувцсандаа атираад унтахыг хичээжээ. Энд хэвтэгсэд ёо ёо хэмээн ханиалгаж, чичгэнэн хөдлөх буюу цагдаа хойш урагш явж өнгөрөн, модон галай хүртэл муухай даавуу шаавуунд хавьдалгүй зайлдаг ажээ. 

	Байсхийгээд л ганц нэгээрээ босож, дэлгүүрийн хажуугаар явган зорчигсдын замд тавьсан хогийн сав ухах авч юу ч олддоггүй дэг ээ, янз нь. Эдний өлсөж амандаа юм олж хийхийг бодолхийлэн байгааг зүйрлэх үг алга аа. Тэрэг гараад ирэхтэй зэрэг л дээрх хайрцаг дотроос нь хог шүүрээд авна. Тэгэвч тэр мэт хайрцаг савыг модон галай өрсөөд цэвэрлэчихсэн байдаг билээ. 

	Анхандаа ямар боловч гэдэс нь өлсөөд олонх нь унтаж үл чадна. Тэгэхдээ зовох юм болгонд аажмаар дасдаг биз ээ. Лондонд гол төлөв ингэж л унтдаг юм гэнэ бил ээ! Харин Сиднейд хараахан тийм биш шүү гэж эндхийнхэн ярьж сурчихсан даг аа. 

	Хөөрхий манайхны зарим атирч чилсэн хөлөө амраахаар жийх авч дорхноо даарах тул дахиад л атирна. Явган зорчигсдын зам дээр хэвтэнэ гэдэг амаргүй ээ. Эднүүс биедээ тааруулаад нүх ч ухаж дөнгөдөггүй, хотоос зайдуухан амар аятайхан баймаар газар ч олдоггүй билээ. Тэгээд бас энэ замын овон товон хэвгий, дэвссэн чулуу нь ирмэгтэй шовх юм. 

	«Хууль сахиулагчид» байн байн хүрч ирээд, шүүж амраахаар хэвтэн буй ажилгүйчүүд рүү санаанд орсон шинжгүй харна. Цаадуул нь ч сэтгэл татмаар биш ээ. Хууль сахиулагчид хаях газар олдоогүй, энд овоолсон даавууны өөдөс тасархай руу харж байгаа юм шиг л байдаг. Олон нийтийн хэв дэглэм хэрхэн сахиж буйг байцаан үзэгч нар энд ийнхүү хог боллоо гээд хэн нэгийг нь хариуцлагад татаж болох аж. Иймэрхүү зүйл, цагдаа нарын дэвтэрт тэмдэглэгдсэн байдаг амой. 

	Австрали ажилчид, гудамжны зорчих хөдөлгөөн эхэлж, босгоодохоос өмнө жаахан ч гэсэн дугхийхийг хичээн Сидней хотын гудамжнаа шөнийн хоёр цаг хүртэл хэвтдэг билээ.

	Ширэнгэд оршин суугчид хээр унтаж буй тул яадаг ч үгүй билээ. Хотын гудамж дэрлэж шөнө өнгөрөөхөөс, хөдөө ширэнгэд унтана гэдэг шал ондоо. Ширэнгэд та задгай гал түлээд, байж өгвөл үнхэлцгэн тогоогоо тавьж, цай чанаж болно шүү дээ. Хонины (хотын гудамжаар хонь ер үзэгддэггүй) үмх мах шараад идчихэж болно. Та цадталаа идээд, цамцаа угаахаар тайлж, ус олдвол биеэ угаачихвал цэвэрхэн хөнгөн болоод л явчихна. Галынхаа дэргэд суугаад исгэрэн, дуу аялж, шүлэг уншиж, жирэв жарав хийх оддыг ширтэн цэвэр сайхан агаар цээж дүүрэн амьсгалж болно. Цор ганцаараа тэнэж, сэтгэл санааг нь уймруулах юмгүй хөдөө хээр хэвтээ хүн бол эдгээрийг хийж болдог хэрэг. Ширэнгэд байх шиг амар жимэр аятайхныг «Австрали» хэмээн гийчин буух газрын том сайхан өрөөнүүдэд ч олохгүй. Та нөхөд цагдаа нараар ч эрх дураа мэдүүлэхгүй. Гагцхүү бурхан багш л энэрэл тавина, та нарыг үлдэн хөөх ч үгүй. Бурхан багш хотын гудамжаар унтагчдыг харавч тэднийг хөөх буюу баривчилбал тэрүүнд үл хамаарна. 

	Хотын ажилгүйчүүдэд бол нэг өөр. Хотод өөрт нь байлаа ч гэсэн задгай гал түлээд, үнхэлцгэн тогоондоо цай чанаж яагаад ч болохгүй, хэрэв тэгвэл, түймэр тавих гэлээ гэдэг ч юм уу, үймээн сандаан дэгдээх гэлээ, эсвэл солиорч магадгүй нь гээд шууд баривчлах биз ээ. Угааж цэвэрлэхээр цамцаа тайлах буюу усанд шумбах гэсэн хүнийг чинь хэрзгэнэн зохимжгүй явдал үйлдлээ хэмээн даруй шүүхэд шилжүүлнэ. Тэгээд зодож жанчихгүй яаж зүгээр орхих вэ. Чулуун дээр зэврэн хэвтээ хүн исгэчиж, дуу аялж ч чадахгүй бөгөөд хэрэв зүрх гаргаад тэгдэг юм аа гэхэд, бяр тэнхээ ихтэй хоёр цагдаа хүрч ирээд зэрлэг загналаа гэж даруй барьж авах вий. Тийм хүн жирэв жаравхийх оддыг ч харахгүй, шүлэг зохиоё гэх нь ээ ямагт өлсгөлөөн. Ингэхлээр энийгээ тэсэж л явган зорчигчдын зам дээр гагцхүү унтахын мөн болох бөгөөд хэрэв цагдаа гуайд шөнө өнгөрч өгөхгүй санагдвал ажилгүй амьтныг мундаг савхин гутлаар өшигчин хөөх буюу аягүй бол энд хэвтэж, гэмт хэрэг үйлдэхээр бодолхийлэн байна гээд бариад авч ч магадгүй ээ. «Шөнө өнгөрөөсөн» хөөрхий амьтан, өглөө босож, пүүгээгээ аваад яваад өгнө гэх юм байхгүй, айл буюу гуанзны ар үүдээр очиж гэдэс рүүгээ хийх юм гуйна. Тэгээд өдөржингөө цэцэрлэгт дэмий сууж, хотоор ямар ч найдлагагүй тэнэх аж. Ядуу зүдүү хүнд ч хот орон газар гяндан болжээ. 

	Тэнэж яваа хүн болгон ширэнгэд мөн л өөр шигээ салмарсан бохир хувцастай явуулын хүнтэй дайралдах ба тэрүүн шиг мөн хэцүү байдаг аж. Хотод ажилгүйчүүлтэй дайралддаг хүн болгон гоё ганган, эсвэл наад зах нь аятайхан хувцасласан явах тул ажил төрөлгүй хүн хөөрхийлөлтэйеэ дор орчихсон ад үзэгдээд яваагийнхаа хол зөрүүтэйг аргагүй ялгана аа. 

	Энэ хүн өөрийгөө гэмт хэрэгтэн шиг санаад, юу ч хийж чадахгүй. Энэ ч хий бодлоор ингэж байна гэхэд цагдаа нар хартайяа ажиглах шиг бодогдох нь тэр хүнд ч гэтлэмгүй санагдана. 

	Нэгэн удаа би гудамжнаа шөнө өнгөрөөж байлаа. Хэчнээн тамхи тат аа бол, нэг газар удаан суугаа бол уу, өглөө болох дөх өө бол уу гэдгийг мэдсэнгүй урдуур хойгуур өнгөрсөн цагдаа нар нэг л сэжигтэй хараад байхлаар, би өөрийгөө биш болж гэдгийг мэдлээ. Аргаа бараад цагдаа нарын хажуугаар сэм хурдан өнгөрөхийг хичээсэн чинь улам их сэжиглэгдэж, хагас жилийн дайтай хугацаагаар зовлонт ажилд зүтгэхээр дургүйг нь хүргэснээ ч мэдсэнгүй. 

	Гурван жилийн өмнө нэг хүн (за нэрийг нь хэлээд яах вэ) Сидней хотын Элизабет стритэ гудамжнаа ажил хэргээ явуулдаг өчүүхэн албан байртай байлаа. Тэр хүн худалдаачин худалдан авагч нарын хооронд хэл ам залгуулах, бараа таваар мөнгө сангийн зээллэг эрхлэх, амьтан хүний юм хадгалж, дамжуулан наймаалах ийм ажил хийдэг, хөрөнгө чинээ дунд зэрэг, сайн санаатай хүн байж билээ. Тэрүүнд овоо нэг түнш байсан. Сайх нөхөд хоёулаа эхнэр хүүхэдгүй тул хоол ундаа албан байрандаа бэлтгэж примус дээр чанадаг байжээ. За тэгээд өдөр бүр хоолныхоо үлдэгдлийг юутай хүүтэй нь хамж дээр нь ганц хоёр зүсэм тостой талх тавиад харанхуй болонгуут цаасанд боож, гайхамшгийн урд талын чулуун янзлал дээр тавьдаг байж. 

	Өглөө үзвэл нөгөө юм нь байхгүй, учир нь шөнө нэгэн хүн сүүдгэнэн ирээд аваад оддог байж. 

	Ийнхүү хэдэн сар үргэлжилснээ нөгөө хүн чинь юм боож тавихаа мартаад, гагцхүү орондоо орж хэвтсэн хойноо санажээ. Сэтгэл зовоод амар заяа үзүүлэхгүй тул босож урдынх шигээ тавья гэж шийдэв. Шөнө дунд болсон байж. Нэлээн хол юмны сүүдэр бүртгэнэж. Наад хүн ч ойртож ирэхийг хүлээгээд байж. Аль хэдийн нас эцэслэсэн эх нь биш, харин хуучны танил хүн байсан гэдэг. 

	Одоо нэгэн зүйлийг өгүүлье:

	Тээврийн компанийн агуулахын урд талаар тохойрсон эрэг хавилдаа л болдог явдал аа. Энд хэзээ ямагт бүүдгэр цахилгаан гэрэлтэй ханын дагуу энд тэндгүй л муухай сониноор хучаастай салмарсан хувцастнууд хэвтэж байдаг билээ. Шөнө дунд болж шүлэг нойрны дохио саявтархан дуугарлаа. Уранхай цоорхой хувцастнуудын дундаас нэгэн өвгөн өндийж суулаа. Тэрээр өмдөө сэмээрхэн тайлж, зөвхөн цамцтайгаа хана руу тонгойн нарийвчлан ширтлээ. Тэгснээ өмдөө сэгсэрч, хичээнгүйлэн эвхээд сонинд боож, дэрлэв ээ. Тэр хүний хөл нь үсэрхэг, урт буурал сахалтай аж. Уранхай даавуунд боолттой юман дотроос тамтаг болсон тэр гэхийн тэмдэггүй өмд гаргаж их л нямбай өмсөөд доош сууж, өвдгөн дээрээ сонин тавьж, хөгширч бууралтсан сэгсгэр толгойдоо гоёлын үнэтэй өмдөөрөө дэр хийгээд унтаж билээ.

	 


МАККУЭРИЙН ТҮНШ

	Стифнер гуанзны хөнгөн зуушны өрөөнд хэдэн залуус сууж, хонь хяргагч Маккуэри ирээгүй байна хэмээн чалчицгаав. Эдний яриа хөөрөөнөөс үзвэл сайн таньдаг авч тийм их таалдаггүй бололтой. 

	— Би Маккуэрийн барааг харалгүй уджээ гэж Фокусник дуугүй байснаа хэлээд, — Хаашаа яваад өгөв өө, мэдэх юм алга даа гэв. 

	— Шорон руу ч юм уу... нэг тийшээ л яваа биз! гэж Барку дүнгэр дүнгэр дуугараад, — Тэнд байлаа ч харамсаад байх юм алга гэж нэмэв. 

	— Барку зөв ярилаа гэж Остряк Томсон өлгөн авч, — Өвгөн Пугала тэр хоёр түнш байсныг би санаж байна золиг, худлаа гэвэл тэнгэр намайг ниргэтүгэй!

	Өрөөний буланд сууж байсан чөчгөнөсөн өндөр, уранхай хувцастай өвгөн айвж дайван босоод урагшаа шийд муутайхан алхсанаа, нэг гараараа дух руугаа унжсан үсийг гэдрэг болгож, нөгөө гараараа зуушны лангууны ирмэгийг тэмтчин барьж, лагхийн тохойлдов. 

	— Пугала чи яагаа вэ? гэж гуанзны хүн асуув. 

	Согтсон этгээд дээш болж, улаанаар эргэлдсэн нүдээр ширтэн;

	— Битгий. Үгү... тэрийг бүү үгүйлтүгэй! Дуугүй бай! Бүү дуугар хэмээн би чамд тушааж байна! гэв. 

	— Үхсэн элэнцгээ яриад байна аа! гэж гуанзны лангуун цаанаас хэлснээ, — Дахин донгосох нь уу? гэв. 

	— Маккуэрийг тийм ийм гэж бүү ярь! Тэр чинь миний түнш хүн! Алив хө, надад хийгээд орхи!

	— Чиний түнш гээд дуугүй байх болж байна уу? гэж Барку зэвүүг нь хүргэснээ, — Чи ч гэсэн, цаадах чинь ч гэсэн нэр муутайхан даг аа гэв. 

	Сүүлчийн энэ үгэнд, тийм ч үгүй шүү гэж хэлэх юм олдоогүй, Пугала ам хамраар нь хатуу дарс хэдийн гоожиж байгаа авч энэ тэрийг эргүүлж тойруулан бодож чадахаар аа. Лангууны ирмэгээс хоёр гараараа яг зуурч, толгойгоо зугуухан тавиад тоос шороотой шалан дээр эв хавгүйхэн суугаад лангуунаасаа барьсаар хөлөө жийлээ. 

	— Та нарын нэг чинь гээд тэр хүн хэржигнэсэн дуугаар, — Яг энэ пивоны мухлагт Маккуэрийг тэнүүлч, хуурамч өөдгүй амьтан, хулчиймтгай... худалч... гэлээ шүү гэв. 

	— Зүйтэй! Тэгээд юу болоов! гэж Барку өдөж: — Түүгээр ч барахгүй, мэхлэгч. Ингэж хэллээ гээд чи яах юм бэ? гэв. 

	Өвгөн лангуу руу хажуулдан эргэж дээрээс нь тохойлдоод, шанаагаа тулав. 

	— Маккуэри айж хулчийж яваагүй... худлаа хэлдэг ч үгүй. Мэх заль хийдэг ч хүн биш... гэж Пугала аяархан хэллээ. 

	— Тийм ийм гэж зүтгээд байхын хэрэг алга, өвгөөн гэж Остряк Томсон тайтгаруулангуй хэлээд, — Бид түүнтэй баахан ширүүн ярьж дасчихжээ. Энд үгүй байдаг чинь нэг л базаахгүйгээ харуулж байгаа хэрэг шүү дээ... За тэгвэл Пугала, чи түүний дотно хүн, бодсоноо чамтай ний нуугүй ярьдаг л биз. Даанч өөдгүй амьтан шүү, хэрэв эр хүн сэн бол үүнийгээ ухаардаг л байх. 

	— Зөнөг архичинтай яриад яах вэ! гэж Барку хоолой мэдэн хашхираад, — Би Маккуэрийн тухай бодож явдгаа хэдийн хэлчихсэн, гүйцэх нь тэр!

	— Аа тэгвэл би... тэрүүнийгээ өмөөрнө өө гэж өвгөн яриаг нь тасалдуулаад байхад ер тоох шинжгүй, — Надад өмөөрөх тал байна... гэлээ. 

	— Хэрэв байгаа бол хэлээч гэж Стифнер хошуу цорвойв.

	— Ер... ер нь манай Маккуэри сэм далдуур, хэзээ ч нэгийгээ муу хэлж яваагүй хүн. 

	Нэг нь хөлхөж, эв хавгүйхэн чимээ анир тасарлаа.

	Барку шилэн аяга руу гар сунгаж, ухаан санаагаа тунгаахаар аажуухан хүд хүд балгаж, Фокусник шаахайгаа эргүүлж тойруулан харж, Остряк Томсон цонх руу ширтжээ. Гуанзны ажилчин, лангуугаа хичээнгүйлэн арчих бөгөөд бусад нь хөлөө ээлжлэн зогсож байснаа, «Хөзөр эргүүлэх үү» гэцгээлээ. 

	Барку шилэн аягаа болгоомжтойхон тавиад өдсөн байртай хоёр гараа халаасандаа лав хийж, 

	— Тийм, юм шиг байна уу? Маккуэри тэрэгний шар шиг бяр тэнхээтэй бас тэр голоор9 даанч бухимдангуй аашилдаг аж. 

	Хүний улаан нүүрэн дээр чи худалч гэж хэлж ч чадна, сүүлд нь тэр хүнээ доромжилж ч чадна. Тэгэхдээ өөрөөсөө хүч чадлаар доройхон хүнийг л ингэдэг аж.

	Сэтгэл нь амарсан шиг санаа алдах дуулдав. 

	— Далдуур хүн муулаад байна гэж хэлмээр байна уу? гэж Барку сүрдүүлэн өгүүлээд, — Өвгөөн, татвал дээр шүү! гэв.

	— Маккуэри хулчиймтгай биш ээ гэж архичин гомдонгуйхан тэгэхдээ тайван айван маргалаа. 

	— Чи чинь юу бол оо вэ? гэж гуанзны ажилчин хашхираад, — Чи юу донгосоод байна? Хэрүүл гуйгаа юу? Биеэ даруу авч явж чадахгүй бол тонил гэлээ. 

	— Согтуу этгээд лангуу тохойлдон, онгорхой үүд рүү алмайран харлаа. 

	— Би... би ер нь... Өмөөрөх учиртай хүн гэж шивнэн өгүүлээд, — Хэзээ... хэзээ ч санал бодлоо хадгалж авах ёстой. 

	— Ээ бурхан минь! Тэрүүнийгээ хэлээч! Гаргаад хэлчих л дээ!

	— Маккуэри чинь нас барсан! Хэлэх гэсэн зүйл маань энэ байна.

	Цугаараа сандран мэгдэн агзасхийв. Остряк Томсон нөгөө тийшээ эргэж, хаймран шаахайныхаа ул өсгийг ажин харлаа. Өнөөх гуанзны хүн шилэн аягануудаа мөн л хичээнгүйхэн арчиж цэвэрлэв. Ясархаг том гартай нэгэн хүн хөзрөө хамж, модон гангийн таг дээр дарлаа. Энд ирсэн зарим нөхөд их л сонирхож байгаа дүрийг үзүүлэн тэрүүхэндээ хөлхөлдлөө. Барку, морь нь алдуураад хойноос нь харайж байгаа хүн шиг гадагшаа түргэн гарч, хойноос нь дор бүрдээ л миний морь давхиад алга болоогүй байгаа хэмээн бас харах гэж байгаа юм шиг Фокусник, хоёр нөхрийн хамт гарлаа. 

	Өндөр туранхай, ажилд шургуу бол уу гэмээр нүүр нь дөрвөлжин, муухай харцтай нэгэн хүн, хэнд ч мэдэгдэлгүй ширэнгээс гарч гуанзны арын хаалга руу дөхөж ирээд, цонх руу яарсхийн зүглэлээ. 

	Барку, нөхдийн хамт зуушны газар хөлхөн байтал Остряк Томсон элдвээр бодож бусдыгаа тайвшруулахаар ирсэн нь илт боллоо, 

	— Үхсэн, энэ тэр гээд цугаараа худал донгосоцгоох чинь шал дэмий. Муу заяатай үхсэн амьтан чинь томоотой сайн залуугаас олон юм бодогдуулаад байна. Үхсэн ингэсэн гээд амьдад нь муухай юм бодогдуулахаар яриад байгаа чинь надад нэг л тааламжгүй санагдана. Амьд мэнд байгаа ч гэсэн, үхсэн үрэгдсэн байлаа ч гэсэн би үнэн шударга яригчдын талд зогсоно. Маккуэри бол тэнэмхий хүн, хэд ч үхээд бослоо гэсэн тэр явдал хэвээрээ л байна!

	Гуанзанд байгсад санаа алдан амарч, нэг нь:

	— Остряк аа, зүйтэй! гэсэнд

	— Сайн эр ээ, манай Остряк! хэмээн Фокусник, дэмжин өргөөд, — Маккуэри үхсэн гэж би итгэхгүй. Үхсэн хатсан гэж олон л ярилцсан. Тэгтэл дараа нь бодсон санасан юмгүй л алхаж явдаг. Пугала чи хаанаас олж авсан юм бэ?

	Пугала зулайгаа гунигтайхан илбэж, 

	— Острякийн ярьсан дээр олон зүйл нэмэх байна... Үнэн юм ч зөндөө байна... гэж Фокусникийн хэлсэн үгийг өчүүхэн ч тоосон шинжгүй өгүүлээд, — Тэгэхдээ... тэгэхдээ... гэжээ.

	— Хөгшин тэнэг ээ, яриагаа үүгээр дуусгая! гэж Барку яриаг нь таслаад, — Маккуэри чинь хулгайч, тэрүүний түнш хүн бол цаадхаасаа дээр байдаггүй хэрэг!

	— Адгуус аа! Балга, тэгээд амаа хамхи! гэж гуанзны хүн хэлэнгүүтээ архичинд лонхтой архи шилэн аяга ойртуулаад, — Чи зодоон хийх гээ юү?

	Өвгөн салганасан гараараа лонх хүзүүдэж, аяганд архиа их л зовсон байртай хийлээ. 

	— Острякийн хэлсэнд үнэн байна аа... гэж зориуд давтан өгүүлээд, — Тэгэхдээ... тэгэхдээ... бас нэг хэлмээр зүйл байна... Би мартах дөхөж... Үүнийг хэн ч бодоогүй... Остряк... Фокусник ч... санаагүй биз ээ. 

	Стифнер эргэж, Барку уурлан нулимлаа. 

	— Надад... түнш хүн... Маккуэрийгээ... бас нэг... нэг өмөөрөх бодол байна гэж архичин унжруулан хэлэв. 

	— Би гуйя, хэлээч дээ! Чөтгөр алгад, задарч мэдэгдэнэ гэж Стифнер ам мэдэн хашхираад, — Бодоод байх юу байна? гэв. 

	— Миний түнш бүр амьд аа! хэмээн өвгөн хоолойгоо шахан хашхираад. — Түнш Маккуэри маань амьд! Энийг л хэлэх гэсэн юм даа! гэлээ. 

	Сайх өвгөн лангуунаас холдож, шилэн аяга, малгайгаа шалан дээр унагаагаад өмдөө татангуутаа босон харайж, тэлээгээ чангалж дараа нь ханцуйгаа шамлаад

	— Нөхөд өө, тойроод зогсоцгоо хэмээн хашхирч, — Түнш нь амьд аа! Барку гар! Чөтгөр алгад, түнш нь амьд шүү! гэж хашхирлаа. 

	Нэг хүн байшингийн ард морио уялгүй орхиод, арын хаалган дээр таван минут зогссоноо өрөөнд сэмээрхэн ороод ирлээ. 

	— Энэ зөнөсөн этгээдийг аваад яваач, тэгэхгүй бол эрүүл саруул болохгүй нь! гэж Барку бархирлаа.

	Стифнер лангуун дээгүүр харайлаа. Нэг хүн нөгөөдөө чанга өгүүлэн ятгаж, дараа нь хараал тавиад, түлхсэн бөгөөд гэнэт түлхэн гаргах гэж оролдсон нь энэ байжээ. 

	Сүр сар чимээ гарч Стифнер, Фокусник хоёр зогсчихсон, нөгөө хоёр нь Баркуг барьсан, өөр нэг Пугалын ар мөрөн дээрээс зуурчихсан харагдлаа. 

	— Намайг тавиадах! гэж, өвгөн, урдаа байгаа олон хүний гайхсаныг ч үл хайхран хагартлаа уурлаж, ам мэдэн хашхираад, — Тавиад орхи! Би тас цохино... миний түн... шийг далдуур муу хэлж ганц үг дуугарсан этгээдийг... цугийг нь зодно... Баркуг!.. Би чамайг ална! тавиач! Надаас хэн зуураад байна аа! Би тэгвэл би... чамайг... чамайг... гэлээ.

	— Хуучин түнш Маккуэри чинь байна гэх тайван дуу сонстов. 

	Барку, морь нь алдуураад давхин одох төвөргөөн сонссон юм шиг нүд ирмэх зуур алга болсон аж. Морь маань ханьгүйдэж тэмүүлээд болохгүй нь хэмээн санаж мордоод явсан байж ч болно доо!

	 


ЭРГЭЭД ИРЖЭЭ

	Энэ явдал, эхнээсээ аваад адгаа хүртэл худлаа байж ч мэднэ ээ. Тэгэвч сонирхолтой шүү. Энийг дээр үед хот орон газар сууж байснаа хожим ширэнгэд амьдрах болсон нэгэн хүн, жуулчин хоноглодог модон байшинд ийн өгүүлэв:

	— Ээ бурхан минь, би хүүхнээ орхиё гэж ер даанч бодсонгүй хэмээн эхэлсэн бөгөөд, — Бид хоёр, уржнанхан айл гэр болоод эвт шаазгай шиг л амьдарч байлаа. Тэгэвч цаг цөвүүн болж, аль дайралдсан ажлыг олж хийхээр би эхнэрээ эцэг эх дээр нь орхиод урд зүгт гарч явлаа гэв. 

	Явуулын тэр хүн, яриа чагнан суугчид, анхааралтай чих тавин сонсох хүртэл л гансаараа оролдлоо.

	— Манай хүүхэн үзэсгэлэн гуа, наддаа ээлтэй, над шиг залууг яахин тоосон юм бол. Би учрыг эс олдог билээ гэв. 

	Сайх хүн ч ахин дуугүй болж, чагнан суугчид ч юу болов гэж бодов. Тэд учрыг нь олоогүй дэг ээ, янз нь. Нэгэн марзан эр ярихыг завдавч ахин ахин бодно. 

	— За ингээд... би Куинсленд руу явж, дараа нь эргээд Виктори, өмнөд Австрали руу очиж, гэртээ гаргацтай захиа нямбайлан бичиж, чадах чинээгээрээ мөнгө илгээв ээ. Ийнхүү явсаар өмнөд Австралийн зүүн өмнөд эрэгт хүрч тэнд өөр нэг хүүхэнтэй заваарлаа. Ийм болчихвол яадаг билээ, өөрсдөө мэднэ биз дээ? Нөхөд минь!

	Чагнан суугчид сайшаан амтархах янзтай дуугүй байлаа. 

	— Тийнхүү хоёр жил хэртэй амьдарч, нөгөө хүүхэн маань намайг балгадаг болгочихлоо. Сүрхий эрийн хажуу дахь хүүхэн ямар овжин сэвжин байдгийг та нар мэдэх биз дээ.

	Лелли Томсон шүүрс алдах ч шиг, гаслах ч шиг болоод, 

	— Мөн гайтай хэрэг ээ гэж дуулдах төдий уруу дуруухан хэллээ. 

	— Жек чи хоёрхон жил гэж гурван жил гэдэг байж шүү гэж мааз эр яриаг нь тасалсан боловч түүний үгийг хэн ч дэмжсэнгүй. 

	— За тэр ч яах вэ... Тэгээд тарыг нь таньсан хүүхнээ ч орхиод, архи дарс уудгаа ч болиод биеэ барьж явахыг хичээн аль аль ч үгүй хоёр жил алхлаа. 

	Гэтэл мааз эр, 

	— Наад амаа хамхивал дээр биш үү? гэв. 

	— За нөхөд өө, би ихээхэн бодолд автагдлаа. Бодох тусам намайгаа зовоож өдөр ирэх тутам хэцүү боллоо. Дахиад арай л архинд орж орхисонгүй. Нөхөд өө, эр хүн гэдэг чинь тэр нэрээ хадгалъя л гэвэл, хүүхэнтэй муу болсон явдал уршиггүй л байна гэж бодож болохгүй шүү... гэтэл (Лелли Томсон санаа алдав) энэ бодол эрт орой хэзээ боловч эр хүний дотор бодогдоно. Та нөхөд, энэ чинь юу гэсэн үг вэ гэдгийг мэдэж байгаа биз... 

	Лелли Томсон: «Мөн гайтай хэрэг ээ» гэв. 

	Мааз эр: «Нүгэлтэй юм донгосоод байгаа амаа хамхи! Хүүхнүүдийн тухай их л мэддэг юм байна!» гэв. 

	«Битгий саад бол!» гэж энд тэндгүй хашхиралдав. Сайх эр үргэлжлэн өгүүлрүүн:

	— За ингээд бодолд орлоо. Намайг явахад эхнэрийн минь зүрх хагарсан гэж сураг гарлаа. Энэ ч бас ажил явдал улам л муудууллаа. Хэцүүхэн санагдаж өөрийгөө ч өөдгүй амьтан юм гэж бодох боллоо. Өөрийгөө бас хүүхэдтэйгээ хоцорч гомдож гутсан эхнэрээ бодлоо, гуйлга түүлэг хийж яваагаа саналаа, мөн тиймэрхүү байдалд хоног өнгөрүүлж буй хүүхнээ санан дурстал, сэтгэл түвдэж, өдөр ч шөнө ч даанч амар заяа үзэхгүй юм аа. (Лелли Томсоны сэтгэл их л уярав бололтой) За ингээд байн байсаар эр хүн гэж ярьдаг шигээ л ажиллая гэж шийдлээ гэв. 

	— Тэгж шаналан бодож байснаа март аа юу? гэж мааз эр аяархан хэлэв.

	— Яриа юу байх вэ, чухам. Нэгэн жил хэр, тэрэгний шар шиг л зүтгэж, овоо мөнгө базааж аваад эхнэрээ эрж олохоор явлаа. 

	Би хүүхнээ, Сидней хотын дэргэдэх Барвуд тосгоноо нэгэн муу байшинд эцгийнхээ орхисон мөнгөөр дөнгөн данган өвөл өнгөрөөж буй гэдгийг ер нь мэдэж байлаа. 

	Би сахал самбайгаа хусаж, даруу аятайхан хувцаслалаа. Хүн харахад номхон томоотой, өтөлсөн ч юм шиг, хэдэн жил яваад тэнэг загнадгаа больсон байх гэмээр буурал орчихсон байж билээ. Аль нэг юмыг хараад анддаггүй манай хүүхэн, буурал орчихсоныг минь хамгаас түрүүн анхаарна вий гэж баярлан намайгаа уучилна байх гэж бодлоо. Би сургуулийн хүүхдүүдтэй дайралдаж, аль нь миний хүүхэд юм бол доо, хүү нь үү, охин нь үү гэж харлаа. Тэд, гайхаж магтам хүүхдүүд ээ. Охин минь ээжтэйгээ адилхан, хүү минь надтай усны ижил хоёр дусал шиг адилхан. Тэр хоёр хүүхдэд тус бүр хагас крон өгөөд, манайд нар жаргасны дараа нэгэн хүн ирэх гэнэ гэж ээждээ хэлээдэх гэв. 

	Боген Билл, за хэмээн толгой дохив. 

	— Ингээд нар жаргамагц би гадаанаа ирж, үүдээ тогшлоо.

	Үүд онгойж, миний хүүхэн урьдынхаасаа улам гоё хөөрхөн харагдавч сэтгэл санаа зовж царай зүс нь нэг л ядарсан харагдлаа гэжээ.

	 

	 

	Нэг л учиртай удтал чимээ аниргүй болов. 

	— За тэр ч тийм байж Жек ээ, харин хүүхэн чинь яав даа? гэж Боген асуув. 

	— Ер нь юу хэлэв дээ? Жек шүүрс алдан гүрдгэсхийгээд, 

	— Манай эхнэр, манай хүүхэн: «За хө! Чи чинь буцаад ирэв үү?» гэв. 

	Дуу шуугүй нэг л хачин

	— Жек чи юу хэлээдхэв ээ?

	— Ирсээн гэж хэллээ, 

	— За, тэгвэл үнэхээр буцаж ирсэн хэрэг байжээ! гэж Том Мунлайт үг хавчуулав. 

	— Том оо! Уг явдал зөвхөн үүгээр ч зогсохгүй шүү гэж Жек гунигтайгаар ор нэр болгож хэлээд, — Тэр хүүхэн яагаад тэгж хэлэв ээ? гэдэгтээ л хамгийн гол нь байгаа юм даа.

	Лелли Томсон нүдээ арчаад, 

	— Жек, чи тэгээд яасан бэ? гэж намуухан асуув. 

	— Би гэртээ жил хэртэй байсан, дахиад л гадагшаа гарсан. Тэгэхдээ би явахгүй байх сан гэж үнэхээр хүссэн гэв. 

	— За, за гол нь тэр байж! Одоо унтаж амар гэжээ.

	 


САНАСАНДАА ХҮРЭЭГҮЙ ХАЙР

	Брук, малын хашлаганыхаа дээд талын хөндлөвчийг буулгатал, ясан хэдрэг болсон туранхай үхэр, бүдрэн гуйван, уур хүрэм удаан гэлдэрч, задгай цэлгэр хашааныхаа ёроолоор гарлаа. 

	Хамгийн түрүүн хөгшин хөх үнээ, хойноос нь тоос шороонд дарагдсан цагаан үнээ, энэ хорвоод амьд байж чадах байгаа даа гэмээр хоёр сэгсэр тугал, гялалзсан өнгө зүстэй, цовоо сэргэлэн ихэр тугал, бөөр нь ёнхойн энд тэндгүй л үс нь халцарч ядарч доройтсон гурван үнээ, бас хорчгор сувай гунж, хоёр хөндлөвчтэй хашаан дээгүүр ч харайж гардгаараа гайхагддаг учир фермийн эзэн «овжин хөх» гэж нэрлэсэн нүд муу, солжир эвэртэй сувай гунж, хойноос нь тугал хөхөж яваа ягаан зүстэй саалийн залуу үнээ цөм цуваад цуваад л орлоо. Хамгийн сүүлд мөн хөх зүсмийн бухан бяруу шороо цацан, хөндлөвч мод үнэртэж «бү-ү-ү» гэж мөөрч явлаа. 

	Энэхүү хөндлөвч модыг Брук аль арван таван жилийн өмнө мөн ингэж өргөж буулгаж байсан бөгөөд тэр үеэс одоо хүртэл байгаа мушгиа жодоон хөндлөвч болон, багын явдлыг нь түүнд санаандгүй бодогдуулав. Энэ хүн алгын чинээ газартаа, хөөрхийлөм өлөн зэлмэн амьдардгаа өчүүхэн ч бодсонгүй. Шаналсан зовсноо саналхийлэлгүй, хороонд мал хашиж, өчнөөн төчнөөн удаа модон хөндлөвч нэг буулгаж, нэг өргөж байсан гайхшийн заяа муут бага залуу насныхаа явдлыг үзэн ядлаа. 

	Өнгөрсөн арван таван жилээ хот орон газар өнгөрөөж, ая зүйгээр олигтой амрахыг ч хичээн бодож санасан юмгүй л дур хүслээрээ энд ирсэн аж. Эцэг нь нас барж ах дүү бусад нөхөд нь өөрийн мэдлийн өчүүхэн газраа түрээслэгч этгээдэд өгөөд нүүсэн байлаа. 

	Газар түрээслэгчийн зээ охин бухан бярууг хашаанд түлхэн оруулж зогсоод түүн рүү айхтар ширтэн хартал (бухан бяруу бус Брук руу) Брук буулгасан дээд хөндлөвч тохойлдон үхэр цуван орохыг ажиглахын хамт элдвийг сэтгэн бодож зогсжээ. Брук тэр охиныг өөр лүүгээ харахад эргэж өөдөөс нь ширтлээ. 

	Намхан, туранхай, арван ес хүрсэн насны боловч нүдэндээ цог зальгүй, хүрэн буржгар үстэй, сэвхтэй муухай тэр хүүхэнд үнэндээ шагших юм алга аа. Зүс царай нь гоц юмгүй. Муухай оёсон эрээн даавуун даашинз, хаймран ултай эр хүний томдсон шаахай өмсжээ. Энэ хүүхэн «нэгэн эмэгтэй багшид шавь орж» нутгийн залуусын хамгийн их зантай, ямбархуу нь болжээ. 

	Хөндөл модоо хуучин байранд нь тавихаар дахин цаашаа харлаа. Доод хөндөл нь овоо зэгсэн, харин дээдэх нь том том хадаасаар сийччихсэн юм шиг холхин өлджээ. Брук дээш доош, нааш цааш нь холхиулж, шон суга татдаг шигээ сугандаа хавчуулан татаж ч үзнэ. Тэгснээ сул үзүүр талыг нь бүх чадлаараа дээш өргөөд доош тавингуутаа өөрөө хажуу тийш зайллаа. Ийнхүү оролдсоор шаантагтай үзүүрийг сугалахдаа, хөндлийг дахин өргөтөл дорхноо гулсаж, нөгөө үзүүр нь заадаснаасаа сугаран Брукийн өвдгийг цохиж уналаа. 

	Брук хараал тавьж дахин хөндлөөрөө оролдлоо. Арга нь олдохгүй адармаатай байснаа түдэлгүй эв нь олдлоо. Түүнээ хийж дуусаад хашаанаас холдон өвдгөө дарлаа. 

	Лиззи ер инээмсэглэсэнгүй, яах нь вэ, ийх нь вэ хэмээн сүрхий ажаад:

	— Та өвдгөө шалбалчхав уу? гэж сэтгэл ер зовсон янзгүй асуув.

	— Би өөрөө шалбалаагүй, энэ мод цохисон гэв. 

	Лиззи, их л няхуур байдалтай баахан эргэцүүлж бодсоноо 

	— Өвдөж байна уу? гэж асуужээ. 

	Брук зөрж, үгүй хэмээн товч тод хариу өчжээ. 

	— Хөндлөөр оролдоход ч ингээд л шуугиан гардаг юм. Зүгээр хийчихнэ гэж ер үгүй шүү гэж хүүхэн хэлээд ахин бодолд автагджээ.

	Брук «Тийм шүү» гээд хоёулаа гэр лүүгээ явав. Зам зуур зуун мод байх бөгөөд шивэр моддын дунд бүдүүн гуалин хэвтдэг ээ. Брук энд зогсознож:

	— Хоёулаа сууж амаръя, суу л даа Лиззи гэв. 

	Лиззи их л намбаганан өршөөл гуйв. Хоёулаа дуу шуугүй. 

	Сайх хүүхэн өвдгөн дээрээ гараа тавьж бүүдийн сүүдийн харагдах уул нурууг бодолхийлэн ширтэн сууна. Бүрэнхийд хар хүү нь ойр тойрны үзэсгэлэнт байгаль шиг улам хөөрхөн болж харагджээ. Бүр харанхуй болтол хөөрхөн хэвээрээ л байж. 

	Брук, хүүхний юу бодож байгааг тааж мэдэх сэн гэж мэрийнэ. Хоёул дуугүй суугаадаа энэ эр, эвгүй юм бодоогүй авч, нэг л дэмий санагдаж, 

	— За ингээд... Би маргааш явах учиртай гэж хүүхнийг яриагаар өдөв. 

	— Явах учиртай гэнэ ээ?

	— Тийм ээ. 

	Хүүхэн бодож бодож, 

	— Явна гэж баярлаж байгаа юу? гэж асуув. 

	— Юу ч гэх вэ дээ... За мэдэхгүй мэдэхгүй. Харин Лиззи чи харамсаж байна уу?

	Мань хүүхэн удтал бодоод, 

	— Харамсаж байна гэлээ. 

	Брук хүүхэн рүү ойртон сууж, гэнэт бүслэхээр нь тэврэн авлаа. Хүүхэн ер сэтгэл догдолсон шинжгүй, түрүүчийнх шигээ уул нуруу ширтээд байгаа юм шиг санагдсан авч түүн рүү толгойгоо гилжийсхийлгэв. 

	— Лиззи чамайг хүн хайрладаг уу? гээд хариу өчихөөс нь урьдаж дахин: — Аав ээжийг чинь хэлээгүй шүү, харин өөр хүн бий юү? гэв. 

	Тэгснээ цочирхон,

	— Чамд сэтгэлтэй хүн бий юү? гэж асууж байна гэлээ.

	Хүүхэн, за тийм юм чинь юу билээ гэж бодох мэт сууснаа «үгүй» хэмээн өчив. 

	Удтал хоёулаа таг дуугүй суув. Брук хүүхэн шиг биш, хотын хүн шиг гүн санаа алдаж гэнэтхэн мөрөөрөө хүүхнээ нударч, 

	— Лиззи... Лиззи. Хайр дурлал ямар байдгийг чи мэдэх үү?

	Өнөө хүүхэн энэ үгийг баахан эргэцүүлж бодсоноо, юм мэддэг хүн шиг хариу өчжээ. 

	— Лиззи! Чи надад дурлах уу?

	Хүүхэн, энэ асуултад түгдрэх шиг болсонд Брук тэврэн авч уруулыг нь удаан амттайхан шимлээ. Лиззи ичиж улайнгуут, чичрэн босож харайгаад:

	— Хоёулаа явъя гэж яаран хэлснээ, — Цай болчихсон байх гэв.

	Брук урдуур нь зогсож хоёр гараа тавилгүй, 

	— Цаг яагаа ч үгүй байна шүү дээ, Лиззи... гэтэл

	— Бру-у-к ээ! Ли-из-зи! Ирж цайгаа уугаач хэмээн гэрийн гаднаас жаал хүүхэд хашхирлаа. 

	— Үгүй, хоёулаа харьяа жаахан хүлээнэ л биз, Лиззи айгаад яах вэ гэснээ, Брук тонгойж, — Намайг хүзүүгээр тэвэрч үнсээч дээ... Тэг л дээ, Лиззи! Би гуйж байна шүү... цаадуул чинь бид хоёрыг яаж хардаг юм бэ?

	Сайх хүн, нөгөө хүүхнээ тэврэн бутны цаагуур орлоо. 

	— За, Лиззи! гэхэд нь Лиззи айж сандарсан хүүхэд шиг л өршөөл гуйжээ. 

	— За одоо хоёулаа явъя. 

	Чанга тэврүүлсэн хүүхэн тун амьсгааджээ. 

	— Лиззи! Чи цайгаа уучхаад надтай хамт зугаалах үгүй юү?

	— Аа мэдэхгүй... Тэгье гэж хэлж чадахгүй дээ... Эвгүй л байх бол уу даа. Эгч дургүйцэж ч мэднэ. 

	— Эгчийгээ бүү бод, би аргална. Багшийнх руу явъя хоёулаа, шөнө саруулхан шүү дээ. 

	— Яахаа мэдэхгүй байна аа. Аав эжий хоёр дургүйцвэл... яах вэ. 

	— Айх юу байна? Ямар юм нь уршиг болох вэ? гэснээ их л эелдэгхэн: — Тэгье гэж хэлээч дээ, Лиззи гэв. 

	Хүүхэн мөн л эргэлзсээр байлаа. 

	— Хэл л дээ Лиззи. Би маргааш яваад өгнө, ахин хэзээ ч уулзахгүй байж мэднэ. Ирэх үү? Эцсийн уулзалт энэ болно. Тэг л дээ, Лиззи. Хэрэв чамд таалагдахгүй байгаа бол би чамайг албадахгүй ээ!.. Ирэх үү, үгүй юү?

	— Ирь-е-ээ

	— Алив дахиад нэг үнсье, тэгээд хоёулаа харьяа! Бараг харанхуй болсон байлаа. 

	 

	 

	Брук өглөө эртлэн босож үнээгээ саахад нь Лиззид тусалъя гэж бодлоо. Хашаан дотор хоёр мөчрөн дөнгө10 байх аж. Үнээ яаж саадгийг хот газар байхдаа мартаагүй бөгөөд урьдын явдлыг санагдуулаад нэг л таалалтай санагдсангүй билээ. 

	Брук юм болгонд л эргэлдэж, үнээний бөөрөнд толгойгоо наалдуулан Лиззийн хэрхэн саахыг ажиглав. Хөх шувтрахаа зогсох болгондоо Лиззи түүн рүү цаанаасаа л нэг өршөөл гуйсан янзтай харлаа. Хүүхний царайд амьдралд нь учрыг эс олох сэв орчихсон юм шиг гайхсан байдал илэрч эрийн царайд хайр дурлал илт тодорчээ. 

	Хүүхэн илүү хувингаа дүүргээд сүү хадгалдаг өмгөр саравч руу ороход тэр хүн нь дагаад орлоо. Хүүхэн, сүү шүүдэг даавуу барьж, цаадах нь сүү хийтэл сүүлчийн дусал унангуут, сайх хоёр дахин үнсэлцэв. 

	Брук хүүхэнд хэрэг болно гэж гахайн хашаанд хоолны шавхруутай хувин авчирсан агаад, нялх тугалаа угжихад нь хамжилцахаар тугалын хүзүүний нугаларсан арьснаас барьж, долоовор хуруугаа ам руу нь хийгээд хамар луу нь саасан сүүнээс нарийн төмрөөр үлээлээ. Тугал эхийнхээ хөхийг гэж бодоод хөхлөө. Ийнхүү угжиж сургасан аж. Тэгэвч тугал эхийгээ ивэлгэхээр түүн шигээ санаад нудардаг учиртай. Энэ удаа мөн нударч Брукийн гар луу сүү цалгиулж, нарийн гуурсны хурц ирмэгээр түүний алгыг хэгзэлж орхилоо. Брук ч хараал тавилгүй байж чадсангүй, Лиззи ч тун эвгүйхэн инээв. 

	Энэ өдөр ийнхүү өнгөрч маргааш нь Брук явсангүй. Харин нөгөөдөр нь болоход явахаар сүйх тэргэнд суужээ. 

	Лиззи тэр хоёр, хүн хараас далд, баяртай гэх зэргээр энээ тэрээ болох газар ч оллоо.

	Энэ долоо хоногт тэр амьдралдаа анх удаа ямар нэгэн догдолсон сэтгэлтэй болсноо мэдсэн байлаа. (Брук арван таван жил олон хотоор тэнэж амьдарчээ. Сүүлчийн өглөө бие бие рүүгээ зэрмэдхэн харлаа, дуугарцгаавал дэмий байсан юм бол уу даа. 

	Сүйх тэрэг хөдөлж, Брук өнөөх хүүхэн рүүгээ эргэж харвал цаадах нь гал зуухныхаа өргөн хөндлөвч дээр сууж байлаа. Хүүхний далласан гар найдвар муутайхан санагдаж. Ханцуй нь шамраад, ажилд борогшсон таван хуруунаасаа хойш, дэндүү цагаан тун гоё харагджээ. Тэр хүн, түүний нь урьд анзаарсангүй явж. Аятайхан харагдсан нүүр царай нь ч цонхноо туссан гэрэл, дайрсан сүүдрээс тийм байсан байж мэдэх билээ. 

	Сүйх тэрэг хашааны булан тойроход дахин эргэж харвал хүүхэн нь нүүрээ хоёр гараараа таглаж буй үзэгджээ. Ерөөс уйлдаггүй хүүхэн билээ. 

	Брук тэр оройдоо хот хүрч, ярилцаж тогтсон хугацаа болоогүй байхад, гуанзны гийчин буух гэгээтэй сайхан өрөөнд хажуугийн хаалгаар нь яваад орчихжээ. 

	Тэр жилдээ Лиззи сэтгэлийн зовлонд унасан гэж ярилцдаг. Харин одоо бол манай хүмүүс худлаа гэх биз хэмээжээ.

	 


МАЛ ТУУВАРЛАСАН НЬ

	Тууварчин өвгөн Билл Баркер баруун Австралид нас барсан юм гэнэ лээ гэдгийг Энди Макулох мэдэх бөгөөд одоо Дэв Риген Биллийн явдлаас өгүүллээ. 

	— Билл Баркер бол мундаг тууварчин хүн байлаа гээд Дэв гансаа зуусаар эхлэн ярилаа. 

	— Ямар байсан гэнэ ээ, Дэв? хэмээн гонхны харанхуй булангаас Жима Бентли санаа зовонгуй асуув. 

	— Мундаг аа гэж давтан хэлэнгүүтээ Дэв амнаасаа гансаа авч, — Билл өвгөн, мундаг тууварчин байсан юм аа. Хар багаасаа мал туусан хүн. Арван дөрвөн настай байхдаа орон гэрээсээ оргон гарч Куйнсленд рүү явжээ. Куйнсленд, өмнөд шинэ Уэлс, өмнөд Австрали, мөн баруун Австралиар цугаараар нь тэнэж, нэг газраас нөгөө тийш мал тууварлан хэчнээн явж, хэдий их газар хэмжсэнийг бурхан тэнгэр л мэдэх биз. Үхэр, хонь туух талаар тэрийг хэн ч гүйцэхгүй. Ажил төрөлдөө арга чарга бүхнийг хэрэглэдэг байжээ. Хэрэв ногоо хэрэгтэй бол хэний ч мэдлийн газар дээр байсан малдаа идүүлдэг л байж. Ган гачигтай үед ногоо нь хараахан хатчихаагүй газрын аль нэг фермийн сүрэгтэй тууж яваа малаа нийлүүлж хариулаад фермийнхэн, өнөө малыг нь ялгах гэсээр байтал сүрэг нь гэдэс гартлаа идшилсэн байдаг аж. 

	Билл өвгөн, мал туугчдын хүндэлдэг хүний л нэг байлаа. Энэ хүнийг эмээл дээрээ унтдаг, бас унаж яваа хөгшин морь нь явуутаа унтаж, хоёулаа нар мандаж, хэр зэрэг хол явсан нь мэдэгдэхүйц, эргэн тойрон гэрэл гэгээ ороход сэрдэг удаа олонтоо хэмээн ярилцдаг гэнэ. Нэгэнт ийм болоход Билл гал түлж, үнхэлцгэн тогоондоо цай чанаж, хонины үмх мах шарж, морь нь бас ногоо идэж амардаг байжээ.

	Энди Биллийг чи санаж байна уу? Ханхар том биетэй, хүрэн бор царайтай, дуу нь царгиа, марзан хошин яриатай залуу байж билээ. Ердөө хөнжил нөмөрдөггүй, элс буюу ногоон дээр унтахдаа хөнжлөө хэзээний дороо л дэвсдэг сэн. Ховорхон өмсдөг атлаа замд дандаа хөвөнтэй цамц авч явдаг сан. Шугуйн зугаалга, үхсэн хүн оршуулж яваа энэ тэр дайралдвал л өмсдөг байсан. Сарзгар зузаан өмд, нимгэн даавуун хантааз, хаймран шаахай өмсөж, дэрвэгэр нь өргөн, эсгий бүрх малгай тавьдаг байлаа. Талын дунд явахад чөтгөр ч тогтомгүй халуун шатаж, хамт яваа нөхөд нь яасан халуун юм бэ, пөөх паах гэхэд, Билл:

	— Та нартаа л халуун байгаа даа?! Ээ хар тэнэгүүд! Надад ч зэвүүн л байна шүү. Миний хөвөнтэй цамц хаа байна? гэлээ. 

	Билл Лайнд өвөл явж байтал бороо цутгаж, юм хүм хөлдөөд бас нэг хүн хүйтэнд осгоод Биллээс: «За одоо ямар байна, чамд ч зэвүүн байгаа биз дээ»? гэж асуутал «Зэвүүн гэнэ ээ? Миний хөлс цутгаад л байна!» гэсэн шүү. 

	Би нэгэн явдлыг сайн санаж байна. Тэр үед би бүр залуухан байлаа. Билл Баркер манайхны хажуугаар Сидней хотын зах зээл рүү мянга шахам тарган хонь тууж яваад уул давтал туслуулахаар намайг хөлслөн авсанд, тэр хүнтэй явах болсондоо бахархан баярлаж над хэлэх үг ч олдоогүй!

	Нэгэн удаа бид Кажонг мөрний хөвөөнд буудаллаад байлаа. Ган болчихсон, хаашаа л харвал улаан халцгай, морио хашиж хооллуулж байхаар бид замд явуутаа хашаа хийлээ. Дээд хөндөл хийсэн газар нь ер өргөж болохгүй байхаар нь сүх авч, гуя модонд нь углуурга гаргаад, шаантаг шааж, дээд хөндлөө дээш өргөдөг болгоод морио доод хөндөл дээгүүр харайлгаж гаргадаг болголоо. Тэндхийн хашаа болгон хоёр хөндөлтэй, доод хөндлийн нь доогуур хонь гарчих магадгүй гэж төмөр утас татсан байдаг билээ. Бид морио гаргаж, хөндлөвчийг байснаар нь тавиад шаантгийг дахин хийдэг байлаа. Энэ ч амархан шүү дээ, чүдэнз хавирахтай л адилхан! Тийм биз дээ?

	Нэгэн орой бидний морьд ч цагдаагийн хашаанд овоо хооллоод Билл гуай ч хонио манах анх удаагийнхаа ээлжид гарлаа. Тал газар жавартай хүйтэн байсан тул хонь минь уул руу уруудах вий гэж Билл гуай айжээ. Өвөл цаг хэзээ ямагт ууландаа нөмөртэй байдаг аж. Шөнө дундын хэр намайг сэрээж. 

	— Тээр тэнд хонь байна хэмээн бүүдгэнэсэн цагаан юм руу заагаад, - Хэвтэцгээж байгаа бололтой. Үүр цайтал хөдлөхгүй байх. Эргэж тойрч, ойртож очоод яах вэ... Гал түлж хараад бай гэв. 

	Шөнө тун урт юм шиг санагдлаа. Би ч нүд анилгүй тамхи татан, хөлөө ээж хааяа гал дээр тогоо тавьж, шөнийн цагт харж манаж суугаа залуусын бодох санах барагцааны энэ тэрийг бодож суулаа. Билл хөнжил дээрээ гараа дэрлэж, нуруугаа ээгээд хэвтлээ. Нэг үгээр хэлбэл, нэг талаа галд ээж, нэг талаа хүйтэнд хайруулж, огт хөдлөхгүй хэвтэнэ. Нуруу нь шарагдаж гүйцлээ, эргүүлж гэдэс талаа ээгээсэй гэж би үнэхээр их бодлоо. 

	Тэгтэл ашгүй үүр цайлаа. Би цай чанахаар үнхэлцгэн тогоо тавиад доошоо ус руу явлаа. Замдаа зогсож нөгөө хонь байсан газар ойрхон очоод бүлтийн ширтлээ. Амьд яваа насандаа ийнхүү гайхсанаа ер мэдэхгүй шүү. Нөгөө цайрч хонь шиг харагдаад байсан чинь хэд хэдэн акр газар үргэлжилсэн мөнгөлөг цагаан өнгөтэй их л өндөр ургаж хатсан өвс байсан шүү!

	Би Биллийг сэрээлээ. Мань хүн миний урьд өмнө дуулаагүй, дуулахыг ч хүсмээргүй хараал ширээл тавилаа. Хонь шиг харагдсан өвсийг, намайг бас хоньдоо хүртэл хараалаа. Би, давхиж очоод зодолдмоор санагдсан боловч тэр нойрмог байна, дэндүү ядарчихсан, дэмий тэгээд яах вэ гэж бодлоо. 

	Харин бид хонио энэ цайран харагдсан газраас цааш долоон бээрийн зайтай байгаа битүү ширэнгэ ургасан уулнаас олсон. Мань хүнийг манааныхаа ээлжид гарахад л яваад өгсөн шиг байна билээ... Билл тэр өвсийг шөнө дундаас урагш манаад, шөнө дундаас хойш надаар харуулсан... 

	Хашаа хороо олонтой талын дунд мянган хонь алдчихсан тууварчин Билл Баркерын орон даяар хэрхэн алдаршсаныг залуус дуулаад юу гэхийг би мэдэж байлаа... Ингэнэ гэдгээ мэдээд, Хомбуш руу явахдаа намайг дагуулжээ гэж би саналаа. Тэнд хүрээд надад хөлс өгч, бас илүү жаахан нэмэрлээд:

	— За хө, Дэв ээ! Хатсан өвс манасан гэнэ бил үү гэж л хүнээс дуулбал Австрали нутгийн хаана нь ч байсан чамайг цааш нь харуулна шүү! гэж билээ. 

	Дэв ийнхүү өгүүлээд чимээгүй болов. 

	Чагнан суусан залуусын нэг нь ч ганц үг дуугаралгүй, суусан хэвээр, тамхи татан бодолхийлцгээнэ. Эхийгээ үхсэн гэж дуулаад уй гашуу болцгоосон мэт хөгжөөн шуугиан ч гаргасангүй. 

	Тэгснээ гонхны нэлээн зайтай харанхуй булангаас сарсгар банз налан суусан өвгөн Питерийн дуу гарлаа. 

	— Хөгшин Питер тэнд юугаа үглээд байна гэж нэгэн хүн асуулаа. 

	— Дэв тэд нар хаанаас олж авсныг Питер гуай мэдэх гэсэн юм гэнэ ээ гэж залуусын нэг нь хариу өчив. 

	— Ямар үг вэ?

	— Мундаг үг ээ. 

	Инээвхийх дуулдав. 

	Питер гуай энэ нутгаас олсон юм биш гэнэ ээ, нэгэн түнш нь л өгсөн байх гэж Жек Митчел хэлэв.

	— Дэв, чи энэнийхээ шанд юу өгөв дөө? гэж Питер асуумаар болов. 

	— Таван төгрөг, бас хайрцаг тамхи нэмж өгсөн гэж Питер хэлжээ.

	 


ХЭЗЭЭ Ч ЯАХ ВЭ

	Амран хэвтэж буй явуулын хоёр этгээд шөнө орой болтол ам цуурч, хуайс модон дундуур харагдах сарыг харваас нэлээн тонгойсон байв. Митчелтэй хамт яваа нөхөр их л эрээн бараан явдал өгүүлсэн боловч Митчел түүнийг нь төдий л хайхарсангүй бололтой. Уян сэтгэлтэй энэ хүн тамхи татаж бодож сууснаа ярьж гарлаа. 

	— За хө! Миний сэтгэлийг татсан нэгэн охин байлаа. Тэр охин манай тосгоноо эгчийнд минь ирлээ. Сайхан, үзэсгэлэн гуа гэдэг нь ч яриагүй. Дөнгөж арван найман насыг хүрч яваа, миний мөрөөр ч татахааргүй намхан шүү. Нүд нь ямар том гэж санана. Үс гэзэг нь бүснээсээ өнгөрсөн урт, хоёр гараараа оролдсон ч ширэлдүүлж чадамгүй тийм өтгөн, гялалзсан хүрэн өнгөтэй, биеийн нь өнгө цайвар ягаан сан. 

	Ийм хүүхэн над шиг эрдэм номгүй, бүдүүлэг муухай амьтныг анзаарч харна гэж бодсонгүй, уулзахдаа анзаараагүй юм шиг хулгаж тойрдог байлаа. Хүн хар, намайг энэнд дурлачхаж гэж битгий мэдээсэй гэж бодлоо. Би ч, хүн бүхэн намайг тоглоом хийж инээд хөөр болно, энэ хүүхэн бүр ч хачин болно гэж санаж явлаа. 

	Нэгэн удаа энэ хүүхэн ойртон ирж надтай ярилцаад бас ширээнээ хамт суулаа. Тэгэвч би над шиг бүдүүлэг муйхар залууд юу ч гэж хэлэх вэ, зүгээр л сайхан аашаар ингэж байгаа вий гэж бодлоо. 

	Би энэ хүүхэнд үнэнхүү дурлаж, нэг нутгийн ч юм гэж дотроо бахархлаа. Тэгэвч дуугүй л байв... Хэлээд орхивол дэмий л тачигнатал инээд алдана гэж итгэж суулаа. 

	За энэ ч яах вэ. Хилийн ойролцоох фермд хоёр гурван жил хийх ажил оллоо. Урьд нь дур мэдэн тэнэдэг байв. Энэ ажлыг хийе гэхэд хэцүү санагдлаа. Тэгтэл бас гадагшаа явмаар бодогдоод байдаг. Хүүхний дэргэд байгаад байя гэхэд надад нэг л өлзий бус аа!

	Явахаас өмнөхөн намайг үдэж гаргахаар, хулгаад ойртож чаддаггүй нөгөө хүүхэн, манайхан цугаараа ирлээ. 

	Галт тэрэг хөдөлдгийн урьдхан тэр хүүхэн маань төмөр замын тавцангийн захад зогсчихсон, манай эгч намайг тохойгоороо нударч, дахин ирмээд л байлаа. Юу гэж угзраад байгаа юм бол би учрыг нь олсонгүй. Тэгснээ:

	— Ээ хар тэнэг! Эди руу очиж сайн сууж байгаарай, энээ тэрээ гээч гэв. 

	Би тэр хүүхэн рүү яваад очлоо, ойр хавь байсан хүмүүсийг цаашаа харахад нь гараа өгч:

	— Баяртай, эрхэм Браун! Эгж ирээд дахин уулзаач үү, үгүй ч үү, бурхан тэнгэр мэдэг. Намайг үдэж гаргахаар ирцгээсэнд чинь гялайлаа гэв. 

	Дэнлүү рүү эргэхэд нь харвал Браун уйлжээ. Хамаг бие нь чичрэн байснаа гэнэт; «Жек! Аа хө!» гээд гараа өгөөд ингэж байсан хэмээн өөрөө үзүүлэн ярилаа. 

	Митчел ийнхүү өгүүлэхдээ хоолой нь хачин болж, хажууд нь суугаа хамт яваа нөхөр түүн рүү харлаа. Митчелийн царай аягүй барайж, нүд нь гал ширтэн гөлөрчээ. 

	— Тэгээд чи чанга тэврэн авч үнсэн таалаа юм биз дээ? гэж нөгөө хүн нь асуув. 

	— Яалаа гэж! хэмээн Митчел шазгасхийгээд, — Эр хүний инээд ч хүрэмгүй юм байдаг... За дуусгая. Тогоогоо тавьж цай чанаж уугаад хажуулъя гэв. 

	Цай ууж суух зуураа нөгөө хүн нь:

	— Тэгвэл чи хэзээ ч хамаагүй буцаж очоод тэр хүүхэнтэй суух юм шив дээ. 

	— Хэзээ ч яах вэ. Чухам үүнд л хамаг гол нь байна! Бид цугаараа л «хэзээ ч яах вэ» гэж ярилцдаг. Арван жилийн урьд би ингэж дурсдаг ч үгүй байсан, одоо ямаршуу байна, хар л даа. Нэг газраас халагдаж, нөгөөд очсоор таван жил ажиллаж одоо сүүлчийн хоёр жил тэнүүчилж явна аа! Гарах найдлага алга аа. Би оронд нь юу олж авав? Хувцсаа ураад, халаасандаа сохор зоос ч үгүй мөртөө гэртээ эгж, эхнэр авах л дутаад байлаа. 

	Яаж мөнгө олохоо мэддэггүй ээ. Би урьд халаасандаа мөнгөний чекгүй бол гэртээ харихгүй гэж тангараг тавьсан юм. Чек олох хугацаа ч талийж өглөө. Миний шаахай руу хар даа, хэдий хэр удаан алхаж вэ. Тосгон сууринаар ороод орхивол тэнүүлчин мэнүүлчин, гуйлгачин түүлгэчинд хүрдэг. За энэ яах вэ! Би мөн тэнэг байжээ, үүнийхээ горийг ч мэдлээ, гол зогоох юм эрж алхсаар одоо тэнүүлчин болохоос өөр арга алга!.. Өвгөрч, суунги болчхоогүй, хир тоосондоо баригдчихаагүй болохоор чи тэнүүчлэхээс өөр яах вэ, хөгшрөөд, суунги болж, шороо тоосонд дарагдаж дасаад тэмээ шиг халуун нар, хэдгэнэ ялаа тоохгүй болоод золбин нохойн амьдралдаа дасаж найдвар горьдлогоо алдана аа чи... үүрсэн тээсэн юм юу ч үгүй болоход, хэзээ ажил олж, хэдийд хүн шиг амьдарна даа гэж асуухад чи аргаа барсан зол заяагүйгээ ухаарч, пүүгээ чинь чиний салшгүй юм болно. Чи үүнийгээ үхэр болтлоо л авч явах болно. Энэ явдал хүнд ямар хамаа байх вэ? Бид хоёр өчигдөр замаа олоогүй сэн бол сум модот ширэнгэд дэмий л бачимдаж, нэг ч хүн мэдэхгүй, хэн ч хайрлахгүй сэн! Ингэж явсаар магадгүй хүн дайралдвал даруйхан зохих газар мэдэгдэх л байх даа. Ингэвэл ч баларчээ!

	Тэр хүн дуугүй ууртайхан тамхи татаж байснаа, үнсийг нь суга үлээж шүүрс алдан хүүдийгээ эрэнгүүтээ:

	— За больё. Өнөөдөр нэг л эвгүй байна. Би сайн бодож үзлээ... Аа хө, унтвал дээр байх аа. Халуун байна, маргааш бид хоёр хол явна гэж ярилаа. 

	Тэр хоёр пүүгээгээ задалж хөнжилдөө ороод элсэн дээр хэвтлээ. Сарын саруулд бас салхи үлээн нойр үл хүргэх тул зузаан даавуугаараа нүүрээ бүтээж хэвтлээ.

	 


БРУММИ ЮЗЕН

	Бид Свегмен өвгөнтэй талд дайралдаж тамхи татаад амарчихмаар сүүдэрлэг газар очтолоо хамт сажлав. Бид ширэнгэд төөрч, ор сураггүй алга бологсод, үхсэн хэмээн яригдагсдын тухай хүүрнэж явлаа. 

	— За тийм байж... гэж хэлэнгүүтээ тэнүүлчин өвгөн пүүгээгээ сүүдэр лүү шидэж, дээрээс нь суугаад гаансаараа тамхи хутгаж, — Ширэнгэд оршин сууж эсэн мэнд амьдрагсад чинь үхэх дөхсөн гэж яригдаад байгаа нөхдөөс үлдээд амьд байгаа нь ганц тэр биш шүү, хэд дахин үхэх дөхсөн гэж хэлэгдсэн мөртөө амьд яваа хүн ч бий. Миний мэдэх л үхсэн гэж яригдаад байсан атлаа амьд яваа, амьд гэсэн нь өөд болчихсон өдий төдий хүн ширэнгэд бий. Тэгвэл бас энэ орныхоо халуун гантай газраар тэнүүчилж яваад замаа алдаж, ус ололгүй харангадан үхсэнийг цаадуул нь огт мэддэггүй ч удаа бий... Харин одоо хуучин танилыгаа нас барж гэж дуулаад ч зүрх шимшрээд яах вэ, малгайдаа гашуудлын хар тууз хадахгүй дээ. Нэг сайхан өдөр л архинаасаа болж бүүр мангуурчихсан эгж ирээд мөнгө гуйх вий би мэдэж байна. 

	Би ч өөрөө хэд дахин үхэх дөхөж миний нөхөд намайгаа харамсацгаасан байна билээ. Яагаад үхсэнгүй вэ гэж өөрийгөө харамсмаар тийм сайн залуу байсан хэмээн хүүрнэцгээдгийг би мэдсэн. Би үхвэл сайн сан гэж ярьдаг залуусын нэг байлаа. 

	За энэ ч яах вэ... Бид хоёр ширэнгийнхэн урьдаас тэр үхнэ, тэгнэ ингэнэ гэж зөгнөн ёрлодог гэж ярилцлаа. Ийм нэг явдлыг санаж байна. Энэ мэт яриа дандаа баруун этгээдэд гардаг сан... 

	Жуузтай тэрэгт хөллөдөг Билли Ноулетт хэмээгч нэгэн хүн байлаа... Ам бүлээрээ шүтэж амьдардаг алгын чинээ газартай, өөрөө төмөр замаас буйд зайдуу орших фермүүдэд ачаа зөөдөг байж. Нэгэн удаа ийнхүү ачаа тээж яваад сураг чимээ тасраад удсан тул эхнэр нь сүрхий санаа түгших болж гэнэ ээ. Сайх хүүхэн, Кунэмбл орох замын дагуу байдаг гуанзны эзнээс захиа авч задлан үзвэл Билли өөд боллоо гэж бичсэн байжээ. Бэлэвсэн хүүхэн тэрэгний шар, жуузтай тэрэг нь яагаа бол гэж хүнээр сураглуулбал гуанзны эзэн, нөхөр чинь ачаа тээн авсан, хөлс мөнгөө цугийг нь уучихсан гэж бичжээ. Тэгээд тэр хүн захиандаа, бэлэвсэн эхнэрийг нь харсан хүн болж таван фунтийн бэлэг хийн зулгуйдсан байжээ. 

	За ийм болж бэлэвсэн эхнэр хар хүнгүй дөнгөж дангаад амь зууж амьд байхад нь ч мөн иймэрхүү л байлаа. Харин ч хялбар болсон аж. Алт эрэгч нэгэн өвгөн оройхон болох үес тэднийд ирж амтшаад тулганы нь хажууд суун тэргүүнтэй энэ тэрийг чалчин, тийм ийм хэмээн өргөж, тамхи угзран элдвийг бодож суудаг болжээ. Тэр хүн бага шиг яриад, тамхи их татаж суусан нэгэн орой, хонины фермийнхэнд хоол хүнсний зүйл ачсан тэрэг хөтлөөд Билли Ноулетт нь эгээ дүрээрээ буцаад иржээ. Өөр замаар явах болж, эхнэртээ илгээсэн захиа нь ор сураггүй алга болсон байж. Билли өөрийгөө үхсэн, оршуулчихсан гэж яригдсаныг мэдээд онц гайхаагүй гэнэ. 

	Уг нь өөр нэг жуузтай тэрэгний эзэн үхэж л дээ. Биллийн ярьснаар бол Кунэмблийн замд байх гуанзны өвгөн, түүнийг өөр хүнтэй андуурч будилаад дайралдвал л мөнгө нэхдэг, тэр хүнээ Билли гэж мөн эндүүрч холион бантан хийдэг учир эдний аль нэг нь үхээд өгөөсэй гэж хараадаг байжээ. Тэгтэл Билли бусдаасаа ялгагдамгүй адил байгаагүйг нь бодоход инээд хүрмээр шүү. Юмны өнгө зүс ялгаж чаддаггүй. Тэр ч байтугай огт адилгүй хоёр залууг хооронд нь андуурдаг хөгшин гайхлууд бишгүй дээ л дайралдана. 

	Тэр үес, хөөргөн эр Жо Сваллоу тэнд суудаг байжээ. Тэрүүний биеийг хүүрийн жалгад шатсан модны ёроолд үхсэн хэвтэхэд нь олж гэнэ. «Танигдамгүй өөр болчхож» гэж ярилцсан юм байх. Тэгээд тэнд нь оршуулжээ. Тэгтэл түдэлгүйхэн өнөөхийн чинь сүнс нь босоод тэр жалгаараа тэнээд явдаг болж. Тэндхийн хүүхдүүд цугаараа үзэж дээ. Тэр сүнсийг эдний чухам хэн нь үзсэн гэдгийг мэдээгүй том хүн ч байсангүй. Яагаад ч худлаа хэлэхгүй, ухаалаг залуу л «нэг хүн харагдсан» гэж ярьдаг аж. 

	За тэгээд өнөөх сүнс нь жалгадаа далд оров уу, үгүй юу л мэдээд авах юм болцгоотол, Жо даанч амгалан эгж ирсний учир, өөр хүн алагдаад сүнс нь тэнэж явсан мэтээр цуугьцгаасан шүү. Нарийн яривал, олонх нөхөд Жо тэнд үхэж гэж ярилцаж байсан яг тэр үеэр тэр нь Жогийн сүнс биш мэтээр бодож байцгааснаа ахин мөн гэж итгэх болсон гэдэг ээ. 

	А бас Брумм Юзенд тохиолдсон нэг явдлыг өгүүлье. Нэрийг нь ширэнгийн тэнүүлчин «Хьюгисон» гэж бичдэг юм бил үү дээ. Түүнийг дээрэмдэх гэж шуналхийлж явдаг өвгөн С. гуай мань хүнийг буудаж орхижээ. Энэ тухай юу болсныг «зэвсэгт дээрэмдлэг» хэмээх номоос уншиж болно. Тэр номд нэр ус нь өөр байсан ч, би хэзээ ч яах вэ, хэрхэн мөрдлөг хийж, хүүрийг нь яахин ухаж гаргаад дахин булсныг ярьж өгье... За энэ Брумми гуанзны эзний модыг хөрөөддөг байж. Тэгээд өнөө эзэн чинь охинтойгоо явж агаад тэр хүний баруун гар дээр гишүү барьсан хүүхний зургийг зүүгээр шивсэн байдгаараа нь таньж гэнэ. Би нэг аргалж байгаад чамд цугийг нь яриадахъя. 

	Бурмми мод хөрөөдөж байхад түүний гар дээр шивсэн хүүхний зураг босож нэг үзэж, сууж нэг үзэж байхыг гуанзны эзний охин олонтоо харснаа санаж дээ. Тэгээд энэ тэнүүлчнийг Брумми Юзен таньж зайлшгүй алагдаж хэмээн үзээд усан цэргийн хөвөнтэй цамцтай бохир муухай, цус нөж болсон тэрүүнийг ахин оршуулжээ. 

	Тэгсэн энэ нь ерөөсөө Брумми биш байжээ. Ёстой Брумми нь нэлээд хойно эгж ирсэн авч, амьд гэж нэг ч хүн итгэсэнгүй. Тэндэх хүн ард нь бараг цугаараа Кент, Иокрширын англичууд, бусад газрынхан бөгөөд бодсон санаснаа тэр чигээр нь зүтгэн хэдэрлэдэг даанч сагсуу зөрүүд улс аа! Ингээд Брумми Юзен, өвгөн С. гуайг дээрэмдэх гэж оролдоод буудуулж үхээд хөдөөлүүлсэн байж хэмээн зүтгэжээ. 

	Тэгэвч гуанзны эзний эхнэр, нүүрээр нь таньж, Бруммийг ирэнгүүт зовох юмгүй мөн гэж таньжээ. Сайх авгай түрүүхэнтэйгээ Брумми алагдсан гэж бодоогүй бөгөөд айлынхан шигээ юм л бол хэдэрлэж, тэдэнтэй хошуу амаа холбож Бруммиас боллоо, энээ тэрээ гэж хараах тул үхсэн хэмээн итгүүлэхэд бэрх байжээ. Үхэх цагаа хүртэл хэлсэн үгнээсээ буцалгүй байсаар амьсгал хураахдаа ч «Брумми Юзен биш байсан» гэж шивнэжээ. Үнэхээр ч Бруммид дээрэм хийх зориг самбаа байхгүй бөгөөд түүний оронд өөр зоригтой эр оршуулчихжээ. 

	Оршуулсан хүний гар дээр гишүү барьсан атугай ч Бруммийн гар дээрхээс өөр шивээс байжээ. Нэг ч хүн Бруммийг сайн мэдэхгүй тул уг яриа бүгдээс хөндийрсхийн байлаа. Бас дашрамд хэлэхэд мөрдлөг хийж буй үеэр гуанзны эзний охиноос бусад нь бараг цугаараа согтуу хөлчүү байсан учир охин сүрхий айж хүүр нь үнэр танар орж ялзран задарсан тул архи балгачихсан нөхдөд хэлэх үг ч олдсонгүй гэнэ ээ. 

	Брумми тэнд дэмий л алхаж, би тийнхүү нэр усаа солих хүн ч биш, надад итгэх хүн байгаа ч үгүй юм хэмээн нотлохыг оролджээ. Тэгээд бас өртэй хүнээсээ хэд гурав ч атугай мөнгө аваадах юм сан гэж боджээ. 

	Цагдан сэргийлэх газар хүрээд очтол тэнд байгаа хүмүүс нь бас л ялгаагүй хэдэр юм гэнэ ээ. Нэр хүндээ ч их боддог бололтой гэнэ. "Би чинь Брумми биш бол ингэж явдаг хэн байх вэ?" гэж асууж дээ. Тэгсэн цаадуул нь сайн судалж мэд, үнэн юм бол үнэн л байгаа биз гэж гэнэ ээ. 

	Явж явж ер нь больё гэж шийджээ. Тэндээсээ бурхан илгээсэн зүгт л явж, бодвол сайн л амьдарч байдаг байгаа даа. 

	Тэнүүлчин эр бодол болон тамхи сорсноо баруун ханцуйгаа шамлаж гараа маажив. 

	Гар дээрээ гишүү барьсан хүүхний дүр шивсэн байхыг бид харлаа. Тэгээд бүгдээр замаар орж элдвийг бодон ферм рүү алхацгаасан чинь нэг л аягүй байв. 

	Одоо бид, мөн сүнсгүй худалч эр байжээ хэмээн боддог гэжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 Гол зогоох юмаа агуулсан үүргэвчтэй явдаг хөдөөгийн хэрмэл цагаачлагч




	[←4]
	 Англи, Ирландад нийгмийн хэв дэглэмийг ийнхүү нэрлэдэг аж




	[←5]
	 «Маори» орон буюу Шинэ Зеланд




	[←6]
	 Абердин — шотландын нэг хот




	[←7]
	 Нэгэн фунт стерлингийн дэвсгэртэй алтан зоос




	[←8]
	 Сидней хотын хоёр цэцэрлэг




	[←9]
	 Австралийн нэлээн ач холбогдол бүхий Муррей мөрөн




	[←10]
	 Үнээ саахдаа хүзүүнд нь угладаг гэнэ

